
НАВОД НА ХОСНОВАНЯ КНИЖКЫ
„Кедь дашто не знаєш найти в своїй голові, чітай книжкы.  

Там найдеш наіснї вшытко.”

Кедь собі купите даякый выробок, або продукт, скоро фурт маєте ід нёму прило-
женый навод на хоснованя. Книжкы собі купую, або пожычую уже довгы десяткы 
років, од тогды, як єм ся научів чітати в школї. Но дотеперь єм ани в єдній з них не 
нашов навод на їх хоснованя.

Прияв єм зато рїшіня, же спробую штось таке вытворити, жебы чітателї книжок 
могли справным способом книжкы перечітати аж до конця, а притім, ниякым спо-
собом книжку не пошкодили.

В каждім припадї мі іде о то, жебы чітателї мали при чітаню книжкы приємный 
зажыток.

Тот мій навод берьте як універзалный, про вшыткых людей, про мужів і жены, 
про дорослых і дїти, про тых, што ся іщі лем учать чітати, про тых, котры уж книж-
кы чітали, ай про тых, котры ся іщі лем рихтують чітати, хоць чітати знають. Має то 
быти про вас іншпірація а мало бы вас то увольнити і наладити так, жебы сьте мали 
добре чутя з чітаня книжок, жебы вам чітаня принесло потїшіня.

Каждому з нас є ясне, же в днешнїй добі люде чітають книжкы штораз менше, як 
тому было перед пару десятками років. З таков сітуаціёв ся не можеме успокоїти. 
Люде собі не усвідомлюють о яке красне пережываня приходять.

Розумлю тому, же в минулости не были к діспозіції такы выможености як є інтер-
нет і под., де собі выґуґлите, што лем хочете.

Усвідомте собі, же інформації посередництвом інтернету сьте не здобыли власт-
ным причінїнём, але зробив то дахто за вас, без того, жебы сьте пережыли маґічну 
силу, котра выжарює із книжкы.

Апелую переважно на молодых людей, котры уж не мають завжываны навыкы 
тримати книжку в руках і чітати з нёй. Но, хвалабогу, екзістують іщі люде, котры 
собі пожыток з чітаня реалной, скуточной книжкы, котру можуть взяти до рук і пе-
релистовати, не зохаблять втечі. З інтересом чітають книжкы і надале.

Кедь сьте ся розгодли, же собі прочітаєте даяку книжку, мусите сі єй на самый 
перед даякым способом задоважити. Суть розлічны способы:

– книжку сі можете купити в книгкупецьтві; 
– книжку сі можете пожычіти в книжніцї;
– книжку вам можуть пожычіти вашы знамы;
– книжку може маєте ай дома, лем сьте на ню забыли а іщі сьте єй не стигли про-

чітати.
Выгодов книжкы є то, же єй можете чітати, де лем хочете. Дома, в автобусї, во 

влаку, в таксіку, кавярни, чекарни у доктора, в накупнім центрї, кедь чекаєте в шорї 
при покладни, через перерву в школї або в роботї, але ай хоцьде в природї. Треба 
собі лем найти приємне місце, добрї ся усадити, жебы вас люде штонайменше выру-
шовали.

Так куплену, даровану або пожычену книжку собі наперед попозерайте звонка, 
сконтролюйте обал. Уж першый доєм з  обалу книжкы вам може дати бівшу дяку 
на єй прочітаня. Давайте собі позор, жебы книжка не была даякым способом по-
шкоджена. Кобы была пожычена з книжніцї а вы сьте то не збачіли, могли бы сьте 
мати великый проблем, кедь єй будете вертати. Зато треба пошкоджену книжку наг-
ласити уж тогды, кедь сі єй пожычуєте. В книжніцї мають выпожычный порядок, 
котрый такы сітуації рїшить. При купленій книжцї, хоць ся то стає малоколи, то 
буде проблем. Рекламовати пошкоджіня книжкы треба гнедь при купованю. Інакше, 
жальбогу, маєте смолу, а пожыток з чітаня ся може на даякый час вытратити.

По контролї книжкы вам щіро раджу книжку погладити з обидвох боків а при-
тулити сі єй на груди. Так спознаєте, же книжка має в собі велику енерґію, котра 
з нёй выжарює. Позор, жебы сьте не мали замащены, або небодай мокры рукы. Учі-
нок той енерґії бы сьте зменшыли. Спробуйте потім книжку попахати. Резултат буде 
подля мене ясный, а  то, же книжка має вынятковый, чаровный аж омамный пах, 
котрый собі запамнятаєте на цїлый жывот. Вшыткы такы позітівны чутя вас наіснї 
принутять книжку отворити. 

Іщі передтым, кедь зачнете книжку чітати, допоручую дотримати дакілько хосен-
ных рад, жебы сьте мали якостне чутя з єй чітаня, жебы сьте сі належно оддыхли 
а набрали множество енерґії і інформацій о жывотї, о одношінях меджі людми, ітд.

Очами спочіньте на обалї книжкы. Прочітайте мено автора і назву книжкы. Уж 
тото вам може наповісти, што вас чекать в найблизшых хвілях. 

Книжку собі возьмийте до лївой рукы (лїваци до правой) а другым палцём правой 
(лївой) рукы обернийте сторінку долїва і зачнийте чітати. 

Книжка звычайно має на зачатку обсяг, вступ, предслов, приговор автора, або 
слово зоставителя. З тых слов ся дізнаєте общі інформації о книжцї, або, што приве-
ло автора ід написаню книжкы.

Не забудьте собі прочітати ай мена людей, котры про вас книжку выроби-
ли (выдавателя, одповідных языковых і  технічных редакторів або ілустратора).  
Є то одповідна робота а выжадує велику намагу. Тым же сі прочітаєте їх мена, подя-
куєте їм, проявите почливость к їх роботї.

Упозорнюю, жебы сьте при обертаню сторінок книжкы не слинили палцї. Так 
можете знегоднотити папірь книжкы і роботу вшыткых тых людей, котры про вас 
книжку выробили. То по перше. По друге, не є то гіґіенічне, главнї тогды, кедь маєте 
книжку пожычену з книжніцї, або од знамых.

Текст в книжцї чітаєме злїва доправа, букву за буквов, слово за словом, рядок за 
рядком, сторінку за сторінков, капітолу за капітолов. 

Хто є сам а знає, же не буде вырушовати другых, може сі чітати ай наголос. Так 
собі дакотры люде лїпше запамнятають текст. Кедь сьте дачому не порозуміли, спо-
кійно собі таку пасаж прочітайте зась і пороздумуйте сі в покою над нёв. Книжку 
чітайте з порозумлїнём. Думкы в книжцї ся не мусите учіти наспамнять.

Великов выгодов книжкы є ай то, же сі єй можете чітати ай в постели перед спанём. 
Дакотры люде без того ани не заснуть.

Може ся притрафити, же чітатель коло чітаня в постели заспить аж так, же му 
книжка выпаде з рук. Не зуфайте, стає ся то дость часто.

Рано можете сміло продовжовати в чітаню. Основне є, жебы сьте сі запамнята-

ли чісло сторінкы, при котрій сьте заспали. Кедь рано найдете заперту книжку, а не 
памнятаєте сі чісло сторінкы, ніч страшного ся не притрафило. Отворьте книжку 
приближно там, де собі думаєте, же сьте перестали чітати а чітайте текст. Кедь ся вам 
в голові розъяснить і спознаєте обсяг чітаного, сьте на добрій пути найти місце, де 
сьте вечур перестали чітати.

З  чітанём вночі то не переганяйте. Мусите ся ай поряднї выспати, начерьпати 
новых сил, главнї тоты, котры ходять до роботы. А тоты, котры не ідуть до роботы, 
потребують енерґію на далше чітаня.

Знаю такых людей, котры мусять чітати фурт зато, же мають чутя тзв. „чітатель-
ского дефіціту”. Просто, каждый божый день мусять прочітати холем пару рядків. 
Калап долов перед такыма людми.

На другім боцї, не допоручую при чітаню книжкы давати сі цїлї, же каждый день 
мушу прочітати точну кількость сторінок. Може ся притрафити, же будете мати 
інакшу роботу, а цїль не сповните. Тото вас пізнїше може стресовати і нарушыти 
вашу позорность. Залежить од обсягу писаного тексту а способу якым є написана 
книжка. Суть книжкы, котры ся чітають скоро а без проблемів, де не мусите барз 
роздумовати. Но суть ай такы, котры ся чітають тяжше, а мусите при них частїше, 
ай інтензівніше роздумовати. В такім припадї допоручую рядити ся своїма індівіду-
алныма схопностями і приїмати лем тілько інформацій, кілько владїєте спрацовати 
в даный час.

Кедь сьте дачому не порозуміли, ніч планого ся не стало. Пізнїше, при чітаню 
далшых рядків, вам то буде наіснї пояснене а вшыткому порозумієте.

Кедь чітаєте книжку, не перескакуйте сторінкы, або небодай капітолы, лем зато, 
жебы сьте книжку чімскорїше прочітали. Можуть вам втечі подстатны скуточности 
і нарушила бы ся вам дїя, котру книжка має. На таке дашто не єствує выгварка. По-
тім бы сьте были скормучены, не мали бы сьте приємне чутя з чітаня книжкы.

Чітаня книжкы сі выжадує ай мати велику терпезливость.
Книжку хоснуйте лем на чітаня. Не знаю собі представити, жебы сьте книжку 

хосновали як:
– підложку під стіл, столець, скриню або постіль;
– на забиваня комарів, мух, або іншой мушковины. Про книжку бы то было недо-

стойне, а при тім книжку можете пошкодити, о стїнї уже ани не говорю;
– заложку мeджі воблакы, кедь вітряєте квартель;
– на затовканя клинцїв;
– на клепаня рїзок (то бы была готова катастрофа);
– на ношіня напоїв або їдла, як піднос;
– на підкурёваня в пецу (таке дашто є вершынов барбарства);
– як заголовок на спаня (мудрости вам з нёй до головы не перейдуть а буде вас 

з того лем болїти голова).
Книжков не бийте по голові ани себе, ани другых людей. Можете собі і другым 

приводити поранїня. Вынятково можуть поужыти книжку на обрану жены, котры 
чітають в парку а отравлює їх дакый мерзеный хлоп. Тогды го можуть спокійно ова-
лити по голові і наслїдно прикликати поміч. З того доводу в парку допорочую женам 
чітати книжкы з твердым обалом, а чім є книжка бівша і тяжша, тым лїпше.

Няй вам ани не прийде на розум, жебы сьте по книжцї креслили, або собі робили 
позначкы пером або фіксков.

З книжков треба заобходити міло і достойно. Кедь єй не чітаєте, треба книжку 
одложыти так, жебы ся не пошкодила, а ани никому не заваджала.

Кедь чітаєте книжку, робте собі раз за час перервы, котры суть сучастёв псіхогі-
ґіены. Потребуєте ся предсі ай наїсти, дашто выпити, курячі потребують закурити. 
Стане ся много раз, кедь є книжка інтересна, же многы з вас забудуть на голод, жаж-
ду а ай курїня. По їдлї треба умыти рукы, жебы сьте книжку не забабрали. Зато допо-
ручую книжку забалити до обалу з дакого папіря (можуть быти ай стары новинкы). 

Кедь уж сьте сі робили перерву, не загынайте рожок сторінкы, де сьте перестали 
чітати. Ай тым можете пошкодити книжку. Майте на розумі, же по вас будуть чітати 
книжку далшы люде. В такім припадї хоснуйте даяку заложку. Можете поужыти ай 
пошткарту, папірёвы грошы, листок до театра або на гокей, або собі заложку зробте 
з хоцьякого папіря.

Кедь дотримаєте тоты мої рады, увидите самы, яке прекрасне чутя з прочітаня 
книжкы пережыєте. Тото чутя не буде лем з того, же сьте книжку прочітали аж до 
конця, але главнї з  того, што сьте ся дочітали, ід якым знаням сьте пришли, што 
вшытко сьте пережыли з главныма героями, кады всягды сьте путовали.

Коло чітаня книжкы предсі пережываєме подїї главных героїв, путуєме з нима, 
боюєме проти злу, пережываєме любов, радость, смуток і под. Пережываєме того 
омного веце як в скуточнім жывотї. Таке пережываня нам продовжує і обогачує наш 
властный жывот.

Даґде єм ся дочітав мудру думку, яка є як створена про тоты мої слова: „Чоловік, 
котрый чітать, пережыє тісяч жывотів, покы умре, чоловік котрый нїґда не чітать, 
пережыє лем єден.”

Кедь сьте прочітали книжку до конця, зглубока собі выдыхнийте і задумайте ся 
над тым, што сьте ся дочітали. Наповнили ся вашы представы, котры сьте мали на 
зачатку чітаня книжкы, або нї? Чекали сьте таке заключіня, або нї? Што бы сьте ро-
били інакше, або лїпше? Стотожнили сьте ся з главныма героями в книжцї? Як год-
нотите почіны неґатівных постав в книжцї?

Тото, што сьте ся дочітали, сміло порівнуйте з вашыма жывотныма скушеностя-
ми, з вашым реалным жывотом, з вашым справованям ся. Принесла вам прочітана 
книжка штось нове про ваш жывот? Вірю, же гей!

Так як коло чітаня, так ай на конець треба запоїти свій розум і свою фантазію. За-
раз здобудете чутя, же ваше еґо в позітівнім слова змыслї росте, стаєте ся смілїшым 
в контактах з іншыма людми. Дочітали сьте ся о новых одношінях меджі людми, о 
можных способах рїшіня такых або подобных проблемів. Зась сьте ся, наісто, стали 
о дашто мудрїшыма.

Суть річі, котры собі при чітаню книжок ани не усвідомлюєме, но резултат 
є такый, же чітаня книжок:

– проспівать нашому здравю;
– продовжує нам тым жывот;
– актівує нашу реч, чім докажеме лїпше выповісти свої думкы;
– підпорує розвиток нашой словной засобы;
– учіть нас лїпше хосновати язык, лїпше комуніковати;

– учіть нас спознавати світ;
– підпорує розвиток познаваючіх функцій і думаня;
– робить нас културнїшыма і емпатічнїшыма;
– приносить радость із жывота;
– додає нам чутя самосвідомости.
Чітанём книжок ся наш жывот обогачує і злїпшує зато, же дословно пережываєме 

тісячі удалостей. Кедь чітаєме книжкы, як кобы сьме комуніковали з наймудрїшыма 
людми. Такы чутя вам нїґда не наградить ниякый інтернет, ани інакшы технолоґії. 

Но не чітайте книжкы! Быв бы то великый грїх.

ПІНЯЖЕНКА
Додо є особитый чоловік. Є то хлоп, котрого зохабила жена уж перед многыма 

роками. Люде говорять, же то было через алкогол, котрому ся надміру оддавав. Но 
а што говорять люде на валалї, то мусить быти правда. Тадь на валалї ся вшыткы 
люде добрї познають а як ся говорить, аж до горнця собі відять. 

Додо, наспак, говорить, же пити зачав аж з того, же го охабила жена. Теперь, як 
твердить, не має змысел перестати, бо жена ся му не верне, а до пиятыкы інвестовав 
уж так много грошей.

Додо є добросердечный чоловік. В корчмі пє фурт на здравя другых, так не може 
мати плане сердце. Дожычіть каждому. Кедь собі выпє, не отравлює людей, ани до 
них не рыпать, як то роблять остатнї пияци. Сидить собі спокійно, тихо понореный 
до своїх думок. Од никого не жычать грошы, є скромный, ненарочный, охотный по-
мочі другым. Самособов, помагать лем тогды, кедь є терезвый, но а то ся не стає ча-
сто. Ід жывоту того не потребує много. Зато ани ниґде не ходить до роботы. Ани сам 
собі не споминать, коли послїднїй раз быв заместнаный. Сучасна соціална сістема 
в области старостливости о безробітных го успокоює.

Правдов є, же має де бывати. Жыє в родічовскій хыжі а ёго вісемдесятрочна мати 
му каждый день наварить. Тепла страва є  предсі заклад про нормалне фунґованя 
орґанізму. Жыє на валалї, як поеты звыкнуть писати, в лонї прекрасной природы, 
а кедь собі хоче привыробити, можностей є дость. Но ани сам уж не знає, чом має 
з рока на рік векшый одпор ід фізічній роботї.

Кедь не сидить в  корчмі, так ся поневірять по околитых лїсах. В  лїсї ся зани-
мать зберанём лїсных плодів. Навколишнї лїсы знає як властну долонь. Фурт, 
кедь ся верне з  лїса з  добрым уловком, напрямить собі то рівно до корчмы.  
О ёго товары є великый інтерес, главнї з боку корчмаря, котрый не має час ани дяку 
блукати ся по лїсї. За кошиками грибів, або ведрами яфорів ці малин ся лем так запо-
рошить. Самособов, як хлопи, так і корчмарь Додови заплатять. Ці добрї, не знати. 
Додо не має становлену цїну. Є спокійный з тым, хто кілько дасть. В такых сітуаціях, 
кедь приходить до корчмы з „цїнным товаром“, сі на Дода вшыткы хлопи спомянуть. 
Но по іншы днї є про них невідженый.

За тоты заслугы має Додо своє вычленене місце в кутї корчмы коло воблака. Была 
то ёго подмінка – ненападне місце, як ненападный є і сам Додо. Но а мусить то быти 
місце з выглядом на лїс. 

Додо собі уж не знає представити жывот без корчмы, а корчмарь корчму без Дода. 
Можеме сміло повісти, же Додо ся став інвентарём корчмы. Додо собі усвідомує яке 
щастя є про валал, же корчму іщі не заперли. Без корчмы бы ся хлопи не мали де 
сполоченьскы выжыти. В  корчмі позераня шпортовых каналів в  телевізорї, граня 
карет або темпераментне розобераня політічной сітуації має свою неописателну ат-
мосферу. 

Раз за час то меджі хлопами заіскрить, но вшытко ся наконець вырїшить ід спо-
койности вшыткых. Дода ід такым дебатам нихто не кліче, а поправдї, Додо о такы 
дебаты ани не має інтерес. Ёго главнов „актівітов“ є предсі сидїти при облаку, по-

пивати пиво і позерати на околиту природу, котров є так одушевненый. Збожнює 
чувство осамочіня меджі людми. Глук і крик хлопів го не вырушує. Тихоты собі в лїсі 
ужыє аж-аж. Дода то успокоює. Не є рад центром позорности. Хлопи знають, же да-
ґде там в кутї корчмы сидить, але про них як кобы там не быв. Як хлопи, так і Додо 
собі на то звыкли.

Додо быв лем раз в жывотї центром позорности а то тогды, кедь мав слабу хвільку 
і похвалив ся хлопім своїм зажытком з лїса. Твердив їм, же ся до нёго залюбила мед-
ведіця, котру стрїтив в лїсї уже пару раз. Послїднїй раз го доконця пронаслїдовала, 
а кедь єй лем так-так утїк, попозерала на нёго неописателным поглядом. Медведіця 
із слызами в очах му вытыкала, же єй зохабив саму в лїсї. В її поглядї відїв жалость 
і розчарованя. Было му жаль той медведіцї, но не знав собі представити жывот з нёв. 
Як бы то вызерало а што бы на то говорили люде.

Кедь доповів свою пригоду, хлопи ся скоро попучіли од сміху, хватали ся за брїхы, 
плескали ся по колїнах. Одтогды сі го зачали доберати, же холем дахто проявив о 
нёго інтерес.

Додо быв охотный одприсягати своє тверджіня, але порозумів, же то не має 
змысел, жебы він, лїсный муж пояснёвав розкекешеным хлопім, же погляд медведіцї 
быв упрімный, повный ласкы і пересвідчуючій.

По пару днёх добераня хлопи забыли на Дода і на медведіцю. Про них были важ-
нїшы проблемы коло шпорту і політічного дїяня дома і в світї. Так, як каждый день, 
ани тот не быв в корчмі ничім вынятковым. Хлопи грали карты, покриковали по 
собі, фіґлёвали. Можу повісти, же в корчмі пановала каждоденна корчмова класіка.

Додо, як все собі попивав пиво і  свою облюблену сливовіцу. Притім задумано 
позерав через облак на лїс. Налада, як ся на валальску корчму патрить, ґрадовала. 
Хлопи в повышеній наладї весело попивали, сміяли ся, веселили, а наростала ай ін-
тензівность голосів і буханя до стола. При сусїднїм столї уж зачали хлопи двигати 
высоко рукы і співати неідентіфіковану мелодію. 

До того вшыткого задзвонив єдному з них мобілный телефон. В невеликій корчмо-
вій містности а в так погодовій атмосферї способило дзвонїня мобілу порядный не-
покій. Векшына хлопів стихла, намерзено ся попозерала на хлопа, котрый приложыв 
мобіл к вуху. Хлоп не говорив до телефону ніч, лем уцтиво і согласно прикывовав. 
Кликала му жена. Крічала до телефону так, же хлопи вшытко чули. Мусила быти 
барз напаїджена, бо хлоп аж збілїв. Мусив ся притримовати края стола, жебы не 
впав із стілця.

– Пребачте, хлопи, але про неодкладны повинности мушу утїкати домів, – повів, 
кедь положыв мобіл до кешенї.

– А то ани не дограєш? Маєме предсі розограту партію, – смутно ся спросив єден 
з них.

– Не можу, є то неодкладне, – одложыв карты на стіл і встав.
– Ах, тоты потворьскы жены! Не мають порозумлїня про мужскы дїла. Не мають 

дома што робити, так выдзвонюють хлопім до корчмы, – погіршовав ся єден з пайта-
шів. – Надїю ся, же тота моя ся дома не нудить і же мі уварить порядну вечерю. Я про 
істоту до корчмы мобіл не ношу.

Остатнї хлопи му сугласно прикывовали і смутно ся запозерали на карты. Тоты, 
што мали добры карты, намерзено дудрали.

Путёв ід вычапному пулту хлоп глядав піняженку, жебы міг заплатити корчмарё-
ви, котрый собі спокійно подримковав опертый о пулт. Мав уж тыж „під калапом”.

Хлоп як глядав, так глядав, піняженку не нашов. Переглядав уже другый раз 
вшыткы кешенї, но безуспішно – піняженка счезла. Вернув ся ід столу, глядав піня-
женку на столї і під столом. Хлопи на нёго мовчкы позерали. Не розуміли, што ся 
дїє. Дакотры з них ай перестали хлипати пиво. Мовчкы слїдовали безрадного хлопа.

– Приятелі мої, ту іде сранда боком. Вернийте мі піняженку, – повів муж. –Не маю 
много часу, бо кедь ся до півгодины не верну домів, жена ня зодре як малого хлопця!

– Але мы твою піняженку не маєме. На што бы нам была, тадь маєме свої, – про-
тестовали хлопи. 

Бухали ся по кешенях а поступнї ряд рядом выберали свої піняженкы і указовали 
їх неборакови колеґови.

– Мав єсь піняженку із собов, кедь єсь ішов до корчмы? – спросив ся єден з них.
– Хлопи, не штвийте ня! Самособов, же єм пришов з піняженков. Без піняженкы 

до корчмы николи не ходжу. Особнї єм сі ї дома переконтролёвав. Не робте сі з ня 
сранду. Мушу заплатити а іти домів, тадь мі іде о жывот, – повів уж зуфалым голо-
сом муж.

Хлопи собі не знали пояснити загаду счезнутой піняженкы. Розпрудила ся гор-
лива дебата о вшыткых можных способах її счезнутя. Цїлый час сидїли вєдно за 
столом, нихто од стола не одходив.

Ініціатівы ся хопив корчмарь, котрый перестав подримковати, кедь збачів непо-
кій меджі гостями. Не міг допустити, жебы была попсута репутація ёго корчмы, то 
на єдній сторонї а на другій, ішло предсі о заплачіня немалого учту.

– Што ся в корчмі уварить, то ся в корчмі ай зъїсть, – повів енерґічно. – Мусиме то 
вырїшыти ту а зараз. Чiм скорїше, тым лїпше.

Кликав ід собі за вычапный пулт заказників єдного за другым а із зручностёв по-
ліцайта, што робить выслух їм давав вопросы, переглядовав їх, жебы пришов на прі-
чіну той корчмовой тайности. Но ёго снажіня было безрезултатне. Не розумів тому. 
Такый трафунок ся став в ёго корчмі першый раз.

– Но так, хлопи, майте розум, не будьте твердоглавы як медвідї. Признайте ся! 
Покы ся тота тайность не вырїшить, не пущу никого вон з корчмы. 

На знак важности своїх слов одышов ід дверям і замкнув їх на ключ, а ключ сховав 
до кешенї.

Лем тілько же корчмарь спомянув медвідїв, вшыткы хлопи в корчмі ся як на при-
каз обернули там, де мав сидїти Додо. На нашого Дода вшыткы забыли, доконця ай 
корчмарь, што ся сам пасовав за поліцайта і робив выслух. 

Так пришов шор ай на Дода. Послїдня надїй найти піняженку. Додо, як фурт, по-
нореный до своїх думок, собі спокійно попивав пиво і не проявлёвав ниякый інтерес 
о дїяня в корчмі. Вшыткы стихли. В корчмі настало морозиве тихо.Таке тихо, же то 
вырушило ай самого Дода. Попозерав ся каламутным поглядом на хлопів. Не розу-
мів, чом ся вшыткы позерають на нёго.

– Што ся стало, небодай дішло пиво, кедь маєте такы траґічны погляды на тварях, 
– переговорив першый раз за вечур. – Я бы собі іщі єдно дав.

– Та ты ту, Додо? – спросив ся несподїваный корчмарь. – Сидїв єсь цїлый час за 
своїм столом?

– А де бы-м мав сидїти? Тадь знаєш, же тото є моє місце. Свого міста і свого вы-
гляду ся нїґда не зречу, – задудрав Додо.

– Не думав єм то так, – продовжав корчмарь, – хочу лем знати, ці єсь ся не мотав 
коло столів заказників.

Додо сі підопер бороду руков і задумав ся.
– Як думам, так думам, але не памнятам сі, жебы єм опустив своє облюблене міс-

це, – повів уж скоро заспаваючій Додо.
– Ту, колеґови счезла піняжека а хочу знати ці єсь ї нагоднї не нашов, або даґде не 

відїв.
– Яку піняженку, – повів уж кус намерзено Додо. Сам чув, же того уж нагоровив 

аж-аж. Было видно, же го то унавлює. Міцно ухляв.
Корчмарь ся не піддавав. Выбрав із кешенї свою піняженку а положыв ї на стіл 

перед Дода:
– Таку, або подобну, – повів енерґічно.
– Ёй, таку? Так такых піняженок я  маю дома кілько лем хочете, хлопи, – повів 

і махнув руков.
 – Але мы глядаєме піняженку ту того пана, не тоты, котры маєш дома, –повів уж 

нервозный корчмарь. – Укаж нам свою!
Додо з дудранём і великыма проблемами, тримавчі ся стола, выбрав із кешенї пі-

няженку і положыв ї на стіл перед себе.
– Матко Божа, тадь то є моя піняженка, – зъёйкнув од радости муж. – Маю в нїй 

ай обчаньску леґітімацію! 
Взяв піняженку, выбрав з нёй леґітімацію і указав ї вшыткым хлопім. Хлопи спо-

кійно выдыхли і по хвільцї зачали надшено припивати на щастный конець страче-
ной піняженкы.

– Додо, повідж нам, якым способом ся дістала тота піняженка до твоёй кешенї, 
поясний нам то, – вывідовав ся уже спокійный корчмарь. Репутація ёго корчмы 
была захранена, учет бы заплаченый.

– Я не знаю, – повів преквапленый Додо і розмахнув руками. – Тыж ня то інтер-
есує, як ся то притрафило. Я сі памнятам лем то, же єм сі попивав пиво і кохав ся 
поглядом на лїс. То была моя єдина старость.

Піднапившы хлопи зачали горливо розоберати взникнуту сітуацію. Каждый 
з них мав свою верзію. Ай при каждім столї ся погляды розходили, но у вшыткых 
резоновала теорія о невысвітлителности той тайности.

Хто знає, доколи бы тоты дебаты в корчмі продовжовали, не быти выхлятого і ал-
коголом змордованого корчмаря, котрый радікално выгласив „заверечну“ і  гостїв 
загнав домів. Резултат дебат быв але ясный. Додо має необычайны схопности.

На другый день уж цїлый валал знав о тайности, котра ся пригодила в корчмі. 
Вість ся розшырёвала з уст до уст, од дому к дому. Каждый ід нїй придавав свою вер-
зію, аж ся зачало говорити о зазрачных способностях Дода переміщати піняженкы 
до своёй кешенї.

Лем сам Всевышнїй знає, што ся в тот день в корчмі змололо. О тім, же вшыткы 
хлопи, а ай сам корчмарь, были спиты під образ божый, нихто ани не гавкнув. Дако-
тры люде ожывлёвали уж давно забыты бісїды о Додовых способностях комунікова-
ти з медведіцёв, чім хотїли потвердити ёго вынятковы способности. Хто знає, кілько 

уж має Додо дома піняженок. Отворив їх і сконтролёвав обсяг? А ці знає о них, же їх 
має? – говорили собі люде.

Так ся з чоловіка, котрого люде переглядовали, котрый быв так ненападный, же 
ани тїнь не метав за собов, кедь світило сонце, стала ся на валалї вызначна персона. 
Одтеперь, каждый, хто стрїтив Дода в повышеній наладї, уцтиво поздравив, но про 
істоту ся гнедь їмив руками за місця, де звычайнї носив свою піняженку. А він, бід-
няк, не розумів, чом так роблять.

Каждый на валалї уже знав, же кедь є Додо терезвый, є добрачиско, але кедь собі 
выпє, є обдареный незвычайныма способностями.

Так ся з Дода стала зо дня на день містна целебріта. З никого ся за єден вечур став 
дахто. Дахто, кого сі зачали вшыткы люде поважовати. Но Додо є  невыжадуючій 
чоловік. Ай напрік незвычайній популарности собі надале жыє своїм завжываным 
способом жывота.

ОБЯТЯ 
Зо вшыткых боків слухам, же доба, в котрій жыєме, є депресівна і же ся на нас ва-

лять проблемы, о котрых сьме сі дотеперь думали, же ся нас не дотуляють. Епідемії, 
здорожованя потравин, інфлація, вулґарны політіци, проблемы з додаванём земного 
пліну і ропы, война за граніцями, ґлобалне отеплїня і далшы і далшы проблемы ся на 
нас горнуть денно-деннї з медій як обровска лавина.

Люде ся просять, як ся мають захранити в такім світї, як мають жыти в так тяжкім 
а комплікованім часї? Має змысел з тым дашто робити, або ся просто приспособити 
такым условіям жывота?

Я єм оптіміста. Не докажу ся з тым вшыткым лем так змірити. Глядам ай тоты 
найпростїшы можности і способы як бы ся не піддати. Хочу жыти квалітным і пов-
ноцїнным жывотом. Думам собі, же на проблемы ся треба в першім рядї позерати 
з надглядом, бо надавкы, злость і неґатівізм іщі николи ніч не вырїшыли і не принес-
ли ніч позітівне.

В каждім з нас дримле обровска сила, лем ї треба в собі найти. Треба в собі выкли-
кати смілость і поставити ся челом ід проблемім. Добру дяку і освіжіня духа можеме 
приносити ай посередництвом обычайных маленькостей. Будьме оптімісты, позе-
райме ся на жывот і на людей з той лїпшой стороны.

Такы і подобны думкы мі бігали по розумі, кедь єм ся єдного дня вертав з міс та 
домів. Выкрачовав єм сі з піднятов головов по ходнику і слїдовав околоідучіх людей. 
Переважна векшына з них была понорена до властных похмурных думок а вшыткы 
ся даґде понагляли. Не стрїтив єм никого, хто бы ся тїшыв з прекрасной осїннёй при-
роды, нихто ся не радовав з послїднїх теплых сонечных лучів. Може дакотры з них 
ани не реґістровали, же світить сонце, так міцно ся занимали своїма проблемами.

Інтензівно єм глядав штось позітівне в  околіцї і  прямо на ходнику, по кот рім 
єм крачав. Iнтуіція мі наповідала, же днесь ся мі притрафить штось приємне, кедь 
є так прекрасный день. Мій інтерес збудила жена з маленькым хлопчіком, котра ся 
приближовала спокійным кроком ку мі. Евідентно ниґде не шатовала, было ясне, 
же собі ужывать тот прекрасный день. Хлопя безстаростнї побіговало по ходнику 
і зберало зажовкнуте листя попадане із стромів. Прибіговав ід матери і указовав єй 
свою колекцію листя, котру певнї стискав в дрібній ручцї. Мати го фурт похвалила 
і погласкала ласкаво по голові. Кедь єм ся приближыв ід ним, хлопя нараз змінило 
напрям і наміряло сі то рівно ку мі. Могло мати так три, може штири рокы. Заставив 
єм ся, жебы сьме ся нагодов не зразили. Хлопчік пришов аж ід домі і обяв ня коло 
стеген. 

Перше, што мі пришло на розум было, же сі ня з дакым помылив. Зістав єм без-
радно стояти і не знав єм, як маю реаґовати. Зміг єм ся авкурат на то, же єм го по-
гладив по голові.

– Мій златый, ты сі ня наіснї з дакым поплїв, – закоктав єм. Тото обятя было не-
чекане, но было то про мене штось міле, отворене і при сердцю ня залляло приємне 
а блажене чутя. Безрадный єм ся обернув ід женї. Тота пришла помалым кроком ід 
домі а з усмівом на твари ся мі зачала оправдовати.

– Перебачте, пане, але тот мій хлопчік обїмать каждого, кого стрїтить на ходнику 
або на уліцї. Не можу му в тім нияк забранити. Не знаю, што тым слїдує, но робить 
то сам од себе уже довшый час.

– Не мусите ся оправдовати, панї. На маєте за што. Ваш хлопчік мі зробив неску-
точну радость. Признам ся, не чекав єм штось таке міле, але на мене то має страшнї 
позітівный вплив. Гнедь маю лїпшу дяку. Обятя вашым хлопчіком ня набило позі-
тівныма чутями. 

Меджітым ня хлопчік пустив з обятя і одцупкав без слова своёв путёв як кобы 
ся ніч не стало. Жена слушнї поздравила і побрала ся за хлопчіком, кот рого уж за-
уяли далшы пожовклы листкы на ходнику. Одповів єм на поздрав і  поглядом єм 
слїдовав того смілого хлопчіка. Не знаю, як довго єм стояв на ходнику. Потребовав 
єм ся спамнятати з пережытой необычайной сітуації. Быв єм безрадный, а заєдно 
доятый. Прихопив єм ся при тім, же ся смію, лем так, сам од себе. Справованя ма-
ленького хлопчіка мі неувірителнї злїпшыло наладу а моя душа обжыла. З вылїп-
шенов наладов єм продовжовав домів і  інтензівно єм зачав роздумовати. Як мало 
стачіть чоловікови ід тому, жебы ся му злїпшыла наладженость і жебы пришов на 
позітівны думкы. Обычайне, цїлком нормалне обятя од малого хлопчіка доказало 
способити зміну наладжіня і цїлковый погляд на світ у дорослого чоловіка. Про мене 
то было штось выняткове, жычливе і ужасне. Порозумів єм, же чоловікови можеме 
злїпшыти наладжіня ай обычайныма маленькостями. Не мусять то быти дорогы, 
цїнны річі, стачіть обычайне людьске обятя.

В тім моментї єм сі усвідомив, же пряме і доброжелаюче одношіня меджі людми ся 
вытратило, же люде ся уж не інтересують єден о другого, же проблемы тых другых 
їм суть рівнодушны, люде суть запозераны самы до себе. Замыкають ся у своїх „му-
шлях“, не хотять ся дїлити з другыма о свої нелемже старости, але ани о радости. 
Довіра меджі нами ся уж давно вытратила. Є то велика хыба, бо взаємна поміч і со-
лідарность може людём помочі при перетерплїню їх проблемів.

– Мій малый, златый хлопчіку, – повів єм сі в духу, – тадь ты мі дав нескуточне, 
просте поучіня, як бы ся мали рїшыти проблемы меджі людми.

О обятях ся того уже наговорило аж-аж. Не є  то новый феномен. Доконця на 
ходникох, желїзнічных і  автобусовых станіцях актівісты нарісовали круг, кот рым 
вызывають людей, жебы ся обїмали на верейности.

Признам ся, не відїв єм іщі никого, жебы то робив на тых місцях. Може зато, же 
люде тому порозуміли так, же є то повинность або приказ. Но а люде уже з прінці-
пу такы приказы одмітають повнити. Хыбує тому може ненученость, безпосередня 
чістосердечность, з яков то зробив тот малый хлопчік.

– Кедь мало хлопчікове обятя на мене такый позітівный вплив, може бы не было 
плано продовжовати в такых тенденціях, – зауважовав єм. 

– Спробуй то ай ты, – повів єм сі наголос і розвивав свою думку дале:
 – Ніч ід тому не потребуєш лем одвагу і дві рукы. Так поможеш холем маленько ід 

злїпшіню меджілюдьскых одношінь. Не треба одкладовати ніч на завтра. Чім скор-
їше зачнеш реалізовати свій план, тым лїпше. Чім веце людей пообїмаш, тым веце 
позітівной енерґії внесеш до того похмурного світа. Найлїпше зробиш, кедь поужы-
єш маневер малого хлопчіка. Насадив єм усмів на тварь а без хоцьякой приправы єм 
ішов рівно на вец.

Напрямив єм сі то ід першому чоловікови, котрый ішов по ходнику напроти мене. 
Была то жена обвішана накупныма ташками. Менї то не заваджало. Обєкт як обєкт. 
Важне є, же їй хочу зробити радость.

Поставив єм ся простів нёй з розтягнутыма руками приправеный обяти ї. Но то, 
што ся стало, єм не чекав ани в найгіршім снї. Спустила такый крик, же мі аж в ухах 
запращало.

– Што собі дозволюєте, вы злодїй злодїйскый якыйсь! Люде, помагайте, хоче ня 
окрасти, убогу тяжко працуючу жену! Клічте поліцію! За білого дня ня хоче окрасти, 
мене безбранну жену! Вы, злодїю якыйсь!

Цїлый єм скамянїв. Зістав єм з  отвореныма устами, розтягнутыма руками, без 
схопности выдавити із ся голос. Тото єм не чекав. Заскочіло ня то. Не знаю, як довго 
єм так там стояв як труп, але наоколо ся уж збігали люде з ненавистныма поглядами, 
котры были адресованы менї.

– Пребачте, панї, але я не єм ниякый злодїй, ани насилник, – гірко-тяжко єм із 
себе выкоктав тоты слова. – Я вас хотїв лем обяти на знак уцты і солідарности. Хотїв 
єм вам лем добрї зробити, хотїв єм, жебы сьте дістали добру дяку і приємне чутя із 
жывота.

Мої слова може не были пересвідчівы, бо жена зачала крічати іщі інтензів нїше:
– Чуєте того ухылника, людкове добры? Я маю мати добре чутя з того, же ня хоче 

окрасти і з ёго неганебных одхылок – обїмати ся з чуджіма женами, – гулякала як 
збеснїта.

– В ниякім припадї єм вас не хотїв окрасти, а не єм ниякый ухылник, міла панї. 
Хотїв єм, жебы сьте пережыли таке приємне чутя як я, кедь ня обяв перед хвільков 
маленькый хлопчік.

– Так вы сьте ід тому іщі і на малы дїточкы! Боже небесный, што ся то на тім світї 
поробило? Як єсь міг допустити, жебы люде клесли аж на таке моралне дно, до такой 
моралной жумпы, – крічала як змыслів збавлена.

– Не є то так, панї, як собі думаєте. Хлопчік ня обяв сам од себе а думав то чісто 
сердечно, – снажив єм ся ї то обяснити. Але міг єм ся снажити, кілько єм хотїв. Ани 
жена, ани люде навколо не проявлёвали найменшы признакы порозумлїня. Ба, на-
спак, зачали затинати пястї, грозити мі, а з очей їм ніч добре не позерало.

– Сполуобчане, спамнятайте ся! То є так тяжко порозуміти тому, же хочу про вас 
лем добрї? Тадь сьме люде, а люде бы собі мали помагати і робити добры скуткы, – не 
піддавав єм ся.

– Чули сьте го, людкове! Таке дашто в днешнїй добі! Свої ухылкы хоче закрывати 
добрыма скутками. Наіснї то не має в голові впорядку! Скады вас выпустили з такы-
ма поглядами, небодай з псіхіатрічного уставу? То суть барз небезпечны люде про 
нашу сполочность. На властны вуха сьте чули, же ся зохабив облапляти малым хлоп-
чіком. Біднятко хлопець, тот буде мати наіснї трав му на цїлый жывот. Ганьбийте ся, 
фуй, гнус! До арешту з ним! Там з такыма людми знають зробити порядкы!

– Такы неморалници суть барз префіканы люде. Хотять окламати і зневжыти по-
чливых людей, – придала ся до дебаты далша жена. – Каждый день дають в телеві-
зорї справы, як окламали худаків пензістів. Тадь вни не мають нияке сумлїня з без-
бранныма людми. Суставнї пробують новы способы і методы, жебы могли окрадати 
поцтивых людей. Фуй, неганебник єден!

– Люде, майте розум! Я єм нормалный чоловік як вы, авкурат єм думав, же зроблю 
штось міле і хосенне, жебы сьте пришли на позітівны думкы, жебы сьте ся тїшыли із 
жывота. То є вшытко, – обранёвав єм ся.

– Такы як вы нам лем знеприємнюють жывот, з такыма неганебныма ухылками 
псують моралку в сполочности, так ся уж перестаньте выгваряти! 

– Будьте хлоп, признайте ся, – запоїв ся до дебаты высокый хлоп з руками пере-
криженыма на грудёх.

Збачів єм, же інтензіта злости в людёх наростала чім дале, тым веце. Усвідомив 
єм сі, же мають надо мнов велику перевагу а же ся мушу з той незвычайной сітуації 
даяк вымотати.

– Пробога, де сьме то доспіли, – роздумовав єм. – Тоты люде не докажуть найти 
на жывотї ніч позітівне. Де суть тоты стары златы часы, кедь ся люде безстаростно 
стрїчали, забавляли, помагали сі, порадили єден другому.

Порозумів єм, же з мого боку уже не має ниякый змысел продовжовати в пере-
свідчованю тых людей о моїх добрых і характерных замыслах. Не нашов ся ту нихто 
ани із смітинков порозумлїня про мої великодушны ідеї. Гірко-тяжко, з великыма 
проблемами єм ся вымотав з їх окружіня і утїкав кады легше.

Путёв домів ня спроваджали уражливы погляды і вулґарны надавкы знепокоєных 
людей. Быв єм рад, же єм ся з той прекерной сітуації вымотав жывый, без наслїдків 
на здравю. Сконштатовав єм, же люде на вшытко добре забыли а же не суть при-
правлены на такы просты і невыжаданы проявы ваємной дружности.

Може ґенерація малого хлопчіка ід тому доспіє, а нам, котры ся того дожыєме, ся 
потім буде жыти легше і спокійнїше.

ГОРЕЧІЙ КАВЕЙ
Доктор, котрый робив в шпыталю в окреснім містї, не мав днесь добрый зачаток 

дня. Ай напрік тому, же мав свій заужываный режім дня, котрый поцтиво дотримо-
вав каждый божый день, днесь тому так не было.

Што чорт не хотїв, доктор рано заспав до роботы. В жывотї ся му таке дашто при-
трафило першый раз, так сі знаєте представити, як то рано у них дома вызерало. 
Доктор нервознї побіговав по квартелю як сполошаный, а  чім веце шатовав, тым 
менше того стигав. Так ся понагляв, же сі ани не дав фрыштик, котрый му припра-
вила ёго спокійна добросердечна і старостлива манжелка. 

Но на каву сі нашов час, не забыв на ню. Хватом схопив горня із стола із свіжо 
зробенов кавов а  поряднї сі хлипнув. Нараз зъёйкнув од болести, бо сі попалив 
язык і уста. Ту треба повісти, же рання кава є про нашого доктора а ай про много 
далшых людей, як допінґ. Не надарьмо ся говорить, же є то жывотабудитель. Ранню 
каву му реґуларно день што день робила манжелка. Барз сі тоту каву похвалёвав, бо 
го фурт поставила на ногы, освіжыла го наще рано і позітівно наладила. Но днесь, 
намісто позітівного наладжіня, доктор іщі веце знервознїв.

– Поразило бы тя, та бы тя поразило, чом єсь мі авкурат днеська зробила таку 
горячу каву! Ага, язык єм сі попалив, – скрічав на жену, – не видиш, же ся понаглям?

– Каву ті роблю як фурт, кедь ся зобудиш. Покы сі зробиш ранню гіґіену а наф-
рыштикуєш ся, кава ті выхолодне. Не можу зато, же-сь днеська заспав а  выхабив 
фрыштик, – одповіла му покійно жена, котра стояла в кутї їдалнї, жебы мужови не 
заваджала при ёго побігованю по квартелї.

– На, ту маш холем десяту, дай сі в роботї, кедь єсь днесь выхабив фрыштик, – по-
віла жена а подавала му до рук забалену десяту.

– Не мам час, видиш, же ся понаглям, – задудрав нервознї муж.
Схопив до рукы ташку а демонштратівно, без поздраву, одышов з дому. Бухнув 

дверями а розбігнув ся до ґаражу. Но як на труц, не подарило ся му наштартовати 
ёго пятнадцятьрочне авто. Робило му то дость часто, но часом сі на то звыкнув. Ай 
бы го уж давно продав а купив нове, но мав ід нёму упрімне емоціоналне одношіня. 
Таке свиньство бы свому авту не міг зробити. Просто, так як на раннїй кавей, так ай 
на своє aвто мав слабость.

Путь до роботы так мусив абсолвовати переповненым автобусом містьского гро-
мадного транспорту. В автобусї му, самособов, нихто з молодых людей не увольнив 
місце. Молодеж путуюча в автобусї має інакшы старости а проблемы, як увольнёва-
ти місце старшым. Путь собі обогачують гранём гер в  мобілных телефонох а  про 
істоту каждый з них має на ухах слухатка, жебы їх нихто не вырушовав.

Доктор стояв лем на єдній нозї, так быв автобус натрїсканый. Знервознїв іщі веце, 
бо му дакілько людей поступало по нозї, на котрій стояв.

Быв рад, же по пів годинї отрясуючого путованя міг наконець выступити перед 
шпыталём. Мав щастя, же заставка была прямо перед шпыталём. В автобусї го єдна 
нога розболїла, а друга стерпла. Не знав сі представити як бы ся дотеріґав до роботы, 
кобы была заставка дале од шпыталю.



22



23

– Холем штось позітівне на рано, – повів собі доктор, но похмурный час му не 
придав ід доброму наладжіню.

Вступив до ареалу шпыталя і тїшыв ся, же сі дасть конечнї каву холем із самооб-
служного автомату, котра мала про нёго теплоту акуратну, но смак не мала як кава 
од манжелкы.

Рецепчна в шпыталю, понорена до чітаня модного журналу, му на ёго поздрав не 
одповіла. Безрадно махнув руков і прикликав собі ліфт. Самособов, із штирёх фун-
ґовав лем єден. Выступив з ліфту, попозерав ся по ходбі. Навколо не было никого, бо 
каждый уж быв на своїм робочім місцї. 

– Про бога, то аж так єм ся спізнив? За вшытко може тота горяча кава, – повів сі 
намерзено.

Розбігнув ся до своёй канцеларнї, но што чорт не хотїв, закопнув о столець, кот-
рый ся повалёвав на ходбі а наразив сі палец на нозї. Якраз на тій, котру мав перед-
тым стерпнуту.

– Яка ґута ту положыла тот столець, – зъёйкнув од болести а кривавчі дішов до 
канцеларнї.

– Кедь то буде так продовжати цїлый день, так не знам як го пережыю, – дудрав, 
кедь сі вызлїкав ґерок. Но при поглядї до календаря аж здеревянїв. Так міцно од рана 
фрустрованый забыв, же на днесь має наплановану важну операцію.

– Но збогом, з кавы уж ніч не буде, – смутнї сі збыхнув.
На операчны салы дошкынтав в послїднїй хвілї. Сестрічкы го наскоро пооблїкали 

до предписаного операчного облечіня а напрямили го на операчну салу, де мав на-
плановану важну операцію.

На операчній салї было рушно як в улї. Каждый робив свою роботу. Вшыткы на-
около нёго побіговали і приправляли делемякы апараты, механізмы і інштрументы 
на операцію. Каждый з них знав, што має робити, тaк приправы пробігали без про-
блемів. Докторы, колеґове ся на нёго вытыкаво попозерали а мовчкы го поздравили 
покыванём головы.

Доктор сі зглубока выдыхнув а приступив ід операчному столу, на котрім уже ле-
жав паціент прикрытый білов плахтов, приправленый на операцію. Муж, лежачій на 
столї, тяжко дыхав а позерав ся уж омамуючім поглядом рівно до очей докторови, 
што стояв над ним. Ёго погляд быв многоговорячій – спасьте ня а я вам буду неско-
нало вдячный.

Муж в  білім плащу, котрый му наскоро надїла сестрічка, приступив близше 
а прогварив важным голосом:

– Знаєте, пане, мы докторы мусиме мати близкый контакт з паціентом, познати 
ёго проблемы, родинны одношіня а прічіны хвороты. Тото може значно овпливнити 
выслїдок операції. Вірю, же сьте псіхічно приправленый выслухати ня а позітівно ся 
наладити на операцію. 

Муж на операчнім столї лем джмурькнув очами, што доктор поважовав за прояв 
згоды. 

Зглубока ся надыхнув і зачав:
– Кедь на вас так позерам, мілый пане, так предпокладам, же сьте выростали в спо-

кійній родинї. Вашы родічі наісто тяжко робили а трапили ся, жебы вам вытвори-
ли щастне і безстаростне дїтинство. Мали сьте вшытко, што сьте сі зажелали. Ваша 

мати і ваш отець робили в жывотї вшытко лем про вас а робили вшытко, што вам 
на очах відїли а то зато, же сьте єдиначок. Уж в дїтинстві ся з вас став еґоіста, роз-
мазнанець а отравный хлопець. З ниякыма дїтми сьте ся не грали, з никым сьте ся 
не подїлили із солодкостями, котрых сьте мали фурт достаток. Родічі робили надале 
вшытко, жебы вас дістали штудовати. Ґімназію сьте абсолвовали з вызнаменанём 
а то лем зато, же вашы родічі были знамы будь із класнов учітельков, або із заступ-
ником директора школы. 

На высоку школу вас прияли вдяка протекції. Были сьте привілеґованым штуден-
том, за што можете дяковати деканови факулты, котрый быв єднокласник вашого 
отця. Екзамены сьте робили лем так-так а з великыма проблемами. Но і так вам ро-
дічі протягом штудованя купили красне авто, жебы сьте через празднины не мусили 
путовати ід морю влаком або автобусом. Штудованя на высокій школї сьте скончіли 
о три рокы пізнїше як остатнї штуденты. Декан факулты мусив выналожыти много 
сил і енерґії, жебы сьте зробили державны екзамены. 

Такый безстаростный жывот на высокій школї ся вам барз полюбив. Тадь сьте сі 
продовжыли молодость а назберали красны споминкы на штудентьскы часы. Шкода 
лем, же сьте векшыну часу перебыли в барох і рештавраціях. Є ясне, же сьте высоку 
школу не абсолвовали з червеным діпломом. Но ваше неподарене штудіум не мало 
ниякый вплив на ваш далшый жывот.

Ваш отець, як фурт, заурядовав. Обігав вшыткых впливных знамых, лем жебы 
вам нашов добре, тепле містечко на роботу. Самособов, же то доказав без проблемів 
вдяка ёго знамостям і фінанчному спонзорованю.

Наступили сьте рівно до высшой функції. В  роботї сьте ся нияк не переторгли 
а притім, векшыну рока сьте ходили по загранічных служобках із шувными колеґы-
нями. Предпокладам, же з дакотрыма сьте ся поступнї ай діскретно зближыли.

Но а кедь сьте были в роботї, поневіряли сьте ся там безцїльнї горї-долов і давали 
наяво свою важность. Про вашу нафуканость і противность вас в роботї люде не 
зношовали, оповерьговали вами. Єм пересвідченый, же ани дотеперь не знаєте, якы 
были вашы конкретны робочі обовязкы, но і так сьте выдавали незмыселны пропо-
зіції а твердоглаво выжадовали їх повнїня. 

Пізнїше сьте повіли родічім, же ся хочете осамостатнити, же хочете жыти свій 
особный жывот. Правда, рокы сьте уж на то мали. Так сьте зачали жыти сам, без 
родічів. 

Родічі, як фурт, вам з радостёв сповнили ваше желаня. Купили вам немалый ро-
динный домик во віловім раёнї з управленов загородков і базеном недалеко центра 
міста.

Кедь уж было ваше штудентьске авто постарїте, немодерне, родічі вам купили 
нове, векше, силнїше, таке, котре вас мало репрезентовати як успішного чоловіка. 
Но а на резултат такого авта не требало довго чекати. Проявив ся барз скоро, а те-
перь ту лежыте на операчнім столї, безвладный, одказаный зась лем на поміч другых 
так, як у вашім дотеперїшнїм жывотї.

Так, так, мілый пане, скоро жыти не значіть скоро шоферовати. Жывот сьте сі 
ужывали повныма жменями, о ніч і о никого сьте ся не старали а люде вам были 
рівнодушны. Жыли сьте конзумным способом жывота а мало што сьте сі цїнили, бо 
вшытко, што сьте надобыли, надобыли сьте причінїнём другых.

А позерайте, як сьте скончіли...
Лежачій тяжко збыхнув і запер очі. Інакше собі представлёвав приправу на опе-

рацію. 
Розбігнутый доктор не переставав, запалисто продовжовав:
– Вшытко могло быти інакше, кобы сьте мали брата і сестру. Од маленька бы сьте 

сі звыкли старати ся о них а о вшытко ся з нима дїлити. Были бы сьте знали, же без 
освіты то далеко в жывотї не дотягнете. Зато бы сьте ся понорили до учіня і до шту-
дія. Так бы сьте ся поступнї выформовали на робітного, розумного чоловіка. Наіснї 
бы сьте были в дакотрій области выникли а были бы сьте про сполочность ужыточ-
ный, за што бы сьте были належно оцїненый.

Ваш брат і сестра бы сі з вас брали приклад а были бы на вас горды. Могли сьте 
быти вынятковым штудентом як в  ґімназії, так і  на высокій школї. Были бы сьте 
выграли даякый конкурз а посунули бы сьте высше розвиток наукы і технікы. При-
несли бы сьте людём хосен і радость.

Были бы сьте ся оженили з дївочков подобных поглядів і способностей, были бы 
сьте сі вытворили здраву а гармонічну родину, были бы сьте мали велё дїтей а были 
бы сьте сі їх доконало выховали подля своїх представ, приправили їх до жывота. Так 
бы сьте в жывотї досягли вшытко честнї а достойнї, без протекції, лем а лем своїм 
причінїнём, своїма схопностями, своїма руками а своїм розумом. Не мусили бы сьте 
ся за свій жывот ганьбити а были бы сьте гордый на то, што сьте в жывотї доказали 
а...

– Пане докторе, пане докторе, не хочу вас вырушовати, – перерушыла го пере-
страшена сестрічка, але паціентови перестало бити сердце.

Доктор ся вытыкаво попозерав на сестрічку, потім упер свій погляд на лежачого, 
безвладного паціента на операчнім столї, глубоко ся задумав і повів:

– Не выслухав ня аж до конця, боягуз якыйсь боязливый. Розумію, никому не 
є приємне, кедь го крітізують а говорять му правду до очей. На то треба характерно-
го а псіхічно вырівнаного чоловіка, но наш паціент такым не быв.

Але ай так, міг вытримати до конця мого короткого приговору, нещастник якый-
сь. Міг проявити холем дакус вдякы і порозумлїня. Но і напрік тому єм пересвід-
ченый, же кобы не умер, зачав бы жыти наісто інакшым способом жывота, так, як 
ся на порядного чоловіка патрить. Мої слова бы го наіснї мотівовали і напрямили на 
справну путь жывотом. Наіснї бы мі быв вдячный а честовав бы ня. Велика, преве-
лика шкода. Но што ся дасть робити? Жывот є уж такый. Днесь єсь ту а завтра ту уж 
не мусиш быти, – зафілозофовав доктор.

– Так, так, пан доктор, – повіла задумано сестрічка, – вашы слова были прекрасны 
а взрушуючі. Скоро єм ся при них розплакала, така пересвідчуюча была ваша реч. 
Боже, ани наш священик на богослужіню бы не бісїдовав красше а лїпше як вы. Мав 
бы сі з вас брати приклад, як треба проговоряти людём до душы. Люде бы ся наіснї 
полїпшали, зачали бы сі важити єден другого, зачали бы сі помагати а світ бы быв 
зараз овелё красшый а жыло бы ся нам овелё лїпше.

– Є  предсі моёв повинностёв комуніковати з  паціентами а  обознамлёвати їх із 
здравотным ставом, а  тыж прічінами, котры способили їх проблемы, – повів се-
стрічков похваленый доктор.

– Знаю, знаю а барз добрї вам розумію, пане докторе, – повіла сугласнї сес трічка, – 

але не было бы в будучности лїпше а розумнїше зачати наперед операціёв?
– До чорта! Маєте правду, – напаїдив ся доктор, – іщі добрї, же вас ту маю. Тыж єм 

ся даяк охабив сторгнути своїма словами. Днеська ся мі од рана ніч не дарить. Я ся 
можу на то вшытко з высока выкашлати. Зась єден з тых неподареных, смоловых 
днїв. А то вшытко через дефіціт кофеіну! Ах, тот неподареный горечій кавей, чорт 
бы то взяв! Вірую, же завтра до роботы не засплю а же не мам наплановану опера-
цію. Нерад бы-м зась дашто попсув, – повів намерзено доктор.

Напаїджено махнув руков, стягнув сі нервознї з рук рукавіцї, шмарив їх до коша 
а демонштратівно ся побрав гет з операчной салы. Порозумів, же в жывотї ся може 
чоловік попалити хоцьколи, хоцьде а не мусить то быти лем горечім кавеём.

Ёго першы крокы на ходбі были ід самообслужному автомату, жебы сі конечнї дав 
каву, бо її дефіціт уж міцно чув. З кавов із автомату сі в роботї іщі нїґда не попалив 
уста. Фурт, кедь з нёв пришов до канцеларнї, мала таку акуратну температуру і смак.

В канцеларни сі сїв за стіл, хлипнув сі з кавы а гнедь ся му полїпшыло наладжіня. 
Як мало чоловік потребує, жебы быв спокійный. Даколи на то стачіть справна тепло-
та і смак кавы.

ҐЕНІАЛНА ДУМКА
Ай в  днешнїм модернім і  перетехнізованім світї ся можуть творити чудны, не-

высвітлителны і незрозумілы річі. Стачіть нагода, або непозорность, а жывот ся вам 
може зо дня на день перевернути нарубы.

І нараз, з нічого ніч можуть скончіти вашы спокійны, безстаростны часы. Нару-
шить ся ваш заужываный способ жывота, знервознїєте, а ваше справованя ся стане 
про людей неясне, нечітателне. На такій основі ся з вас може стати паскудный чо-
ловік, котрого будуть люде поважовати за чудака, або аж асоціала. Вірю, же такы 
сітуації нихто з нас не хоче зажывати.

Суть річі, котры ід нам приходять ненападно, без оголошіня. Можуть нас застиг-
нути неприправленых, а вы не знаєте, як ся маєте в такых сітуаціах спасати. При-
трафити ся то може хоцькому і хоцьколи. Зато бы сьме мали быти осторожны, при-
правлены на них. Кедь будеме на таке дашто приправлены, можеме ся вываровати 
великым старостям, траплїням, неприємностям.

Представте сі, єдного прекрасного дня ся усалашыла в голові ненападного а не-
приправленого обчана Івана ґеніална думка. Сидїв собі, лем так безста ростно на ла-
вочцї в парку, тїшыв ся із жывота і слїдовав людей навколо. Спокійно собі покурёвав 
і хрумкав кексы, котры сі купив в недалекім обходї.

А в тій благодати, нараз, бум! В тихости, без оголошіня, нечекано ся ту зъявила ґе-
ніална думка. З нічого ніч, просто лем так сама од себе. А што є найгірше, всалашыла 
ся Іванови рівно меджі мозґовы завіты а зачала ся там розтїговати як дома.

Як єм уж споминав, наш Іван не быв на штось таке приправленый а не міг тому 
нияк забранити. Знаєте сі представити, што то з ним зробило а якый хаос настав 
в ёго голові. Кобы знав, што го чекать а што може ґеніална думка в ёго голові спосо-
бити, наіснї бы ініціовав належны крокы, жебы ся му до головы не дістала, або знав 
бы, як з нёв має заобходити. Вызерать то так, же быв в несправнім часї на несправ-
нім місцї.

– Но, што уж з тым теперь нароблю? Уж є в голові а тримле ся там, паскуда єдна, 
– повів сі перепудженый Іван.

– Чом праві я? Боже, кому єм што зробив, же ня так тресташ, – ламентовав не-
щастливый Іван.

Было му над сонце ясне, же думка му не патрить, а же сі змылила голову.
– Чом праві до моёй головы? Тадь моя голова не є аж така велика і мудра, жебы єй 

дахто зареґістровав, не то іщі даяка ґеніална думка, – уважовав.
Вхопив ся обидвома руками за голову, же сі ґеніалну думку з нёй вытрясе, но не 

помагало то. Тримала ся там міцно, як фрас.
– Дам руку на то, же была придїлена дакому другому, даякому ґеніёви, а кедь не ґе-

ніёви, так наісто даякому вынятковому, талентованому чоловікови, котрый бы знав, 
што з таков думков має робити а як з нёв заобходити, – говорив сі в духу безрадный 
хлоп.

– А хто єм я? Обычайный, простый чоловік а можу сміло повісти, же даколи аж 
спростый. 

А нараз, ту го маєш, ґеніална думка в твоїй голові. Што з нёв теперь, – зачав знова 
уважовати Іван.

Думка была так ґеніална, же го з нёй розболїла голова. Болїсть была так силна, же 
му ішло розторгнути голову.

– Болїсть-не болїсть, роздумуй што з нёв, бо інакше з того зошалїєш, – говорив сі. 
Розоберав вшыткы можны способы і варіанты, як ся думкы збавити, але ай можны 
наслїдкы нерїшіня того проблему.

– Дахто ня може наголосити, же єм сі єй незаконно присвоїв. Што, кедь ня за то 
обвинять. Будуть ня карати, пронаслїдовати судом? Така ганьба бы настала в моїм 
жывотї! Із законом єм не мав нїґда ниякы проблемы. Жыв єм скромнї, но почливо 
а теперь тото! Уж лем выслїджованя і біганя по поліції, по судох мі може способити 
великы неприємности дома а ай в роботї, а то уж не говорю о зведавых і неприємных 
сусїдох.

Моя репутація доброго, почливого чоловіка ся скончіть. Што буду робити? Хова-
ти ся перед людми а ходити по каналох? Ідий потім, а доказуй бог знає кому, же тота 
ґеніална думка сі сама од себе скочіла до твоёй головы! Хто мі увірить? Доба є плана, 
люде суть паскудны, докажуть ся тїшыти з нещастя і проблемів другых, – продовжо-
вав в уважованю Іван.

По інтензівнім роздумованю прияв рїшіня, же ся думкы мусить за кажду цїну зба-
вити. Чім скорїше, тым лїпше. Тым веце, же думка перебываюча в ёго голові не была 
лем ґеніална, але ай так трошечка ... гаклива. Вынимала ся із штандарту, доконця із 
штандарту ґеніалных думок. Єдным словом, была скуточнї незвычайна а про обчана 
Івана аж небезпечна.

Якраз зато ся єй хотїв збавити. Таке рїшіня в нїм дозрїло. Но іщі не знав, як го зре-
алізує. Быв то предсі лем обычайный селян, хоць з ґеніалнов думков в голові, до того 
часу ізолованов в єдній з частей мозґу. Ай зато му тырвало дость довго, докы нашов 
выход з неприємной сітуації.

По часї сі найперше подумав, же найлїпше бы было думку сховати даґде в лїсї, 
в даякім дуплавім стромі. Чім высше буде тота дуплавина, тым лїпше. Быв то ёго 
першый напад, рїшеный за горяча. Аж пізнїше собі усвідомив, же дуплавый стром 
не є ани суче, ани найбезпечнїше місце на одложіня так ґеніалной думкы. З дупла-
вины єй може выфукнути вітор, або думку може выбрати хтось з тых, котры ся при-
йдуть поскаржыти до дуплавины. Такы люде мають тыж много старостей а пробле-
мів, а кeбы там нашли ґеніалну думку, лем бы сі іщі веце притяжыли.

Є ту ай далшый великый ріск. Ґеніалну думку можуть найти даякы звірята i роз-
нести єй по околіцї. Такых звірят є в лїсї невроком. Рознести думку можуть не лем 
по земли, але ай по воздусї. То бы была готова катастрофа, котра бы гранічіла з пан-
деміёв. 

Зараз ся такого нападу зрїк і вырїшыв, же найлїпше буде выкопати в лїсї яму, тай 
ґеніалну думку до нёй заграбати. Но а ту наразив на далшый проблем.

– Як глубоко треба таку думку закопати, жебы ся не трепала спід глины на по-
верьх? Яка великость ямы є  потребна на заграбаня той думкы? – роздумовав уж 
нервозный валальскый хлоп Іван.

– На выкопаня ямы про так ґеніалну думку бы-м мусив выналожыти немало фі-
зічных сил, а на тото бы-м потребовав ай даякы інштрументы. Іти до лїса з інштру-

ментами бы могло збудити підозрїня у людей, а наіснї бы ся інтересовали, што замы-
шлям в лїсї робити.

Ай такого способу збавлїня ся ґеніалной і гакливой думкы ся такой зрїк. Было бы 
то про нёго барз небезпечне. Міг бы го коло роботы дахто відїти або чути а думку 
пізнїше выбрати. Теперь суть лїсы повны поневіряючіх ся турістів, трампів, глядачів 
покладів. Главнї они можуть думку найти і вытрубіти єй до цїлого світа. А ты потім 
пояснюй на прислушных місцях, же думка ся не зродила в твоїй голові, же не є твоя, 
а  же ся нёй в  скуточности хочеш збавити, жебы-сь не способив паніку в  сполоч-
ности, а тыж неприємности дакотрым людём.

– А што так тоту потворьску думку затопити в дакій водї? – быв далшый Іванів 
напад.

Но ниґде на околіцї не відїв ниякый потік або озеро, де бы міг думку затопити. 
А кобы ай была даґде даяка вода, што кедь з нёй думка выплавать на поверьх? Найде 
єй даякый плавець, або поїмать на гачок рыбарь а выкоткодакають єй по цїлій око-
ліцї. Уж лем тото бы хыбовало!

Напад затопити думку в рїцї є небезпечный ай тым, же рїка може одплавити ґе-
ніалну думку до іншой країны. Тадь з  того бы міг быти меджінародный проблем, 
або ай конфлікт, рїшеный на діпломатічній уровни, – роздумовав уж зуфалый хлоп. 
Гнедь ся зрїк такого способу збавлїня ся думкы.

– Правдов є, же думкы ся найлїпше а найрадше топлять в алкоголї. Од приятелїв 
єм много раз чув, як ся їм подарило збавити неприємных думок посередництвом 
алкоголу. А при тім їм было іщі ай весело, – заспоминав Іван.

– Але кілько алкоголу треба выпити, жебы-м ґеніалну думку в нїм затопив? 
Затопити ґеніалну думку в алкоголї бы быв про мене великый проблем. Зато, же 

є ґеніална, того алкоголу бы было треба наіснї велё. Кобы-м выпив таке множество 
алкоголу, міг бы ся з мене стати ноторічный алкоголік. А тото не хочу. Уж лем через 
родину, дїти. Алкогол мі ай так не робить добрї. Є мі з нёго плано а прекернї ня з нёго 
болить голова, главнї тогды, кедь не трафлю свою міру. А то бывать скоро фурт.

Но є ту ай далша небезпечность. Коло попиваня алкоголу з пайташами бы єм міг 
нечекано высловити тоту гакливу думку. Знаю такы сітуації, ой-ёёёй а кілько. При-
питый чоловік собі уж не дає позор на речі а высловить ай то, што не хоче. Знає-
те собі представити, яке пекло бы в корчмі настало, кобы-м там высловив ґеніалну 
думку? Тадь хлопи суть способны ся побити ай через маленькости, через глупоты, 
не то іщі через ґеніалну думку.

Каждый з них є пересвідченый, же тот ёго погляд є правдивый, найлїпшый а най-
розумнїшый. Каждый іде твердо за своёв правдов, а до того вшыткого бы вступила 
ґеніална, а што є гірше, і гаклива думка. 

Та то як кобы там выбухла бомба, а  іщі веце їх розпаїдила. В  такій прекерній 
і выостреній сітуації бы уж нихто не позерав на никого. Товкли бы сьме ся голова-не 
голова. Хто знає, може бы сьме наробили ай матеріалны шкоды на інвентарї корчмы. 
В такых сітуаціях корчмарї гнедь клічуть поліцію, а тота без проблемів бы зістила, 
кого думка была прічінов биткы. 

Ой нї, тото я не потребую, жебы на мене вшыткы хлопи указовали палцём, посмі-
вали ся мі і доберали сі ня. То бы-м до корчмы не міг уж нїґда вступити. 

Але чорт берь корчму. Ту є векшый проблем.

Алкогол є мітла людства а я не буду рісковати нарушіня одношінь з манжелков 
і з цїлов родинов. Што бы сі о мі подумали сусїдове. Же з доброго і слушного чолові-
ка ся одразу став больван, алкоголік, биткарь, а навеце ай злодїй думок. Заваруй ня, 
боже, перед таков ганьбов. 

Также ани тото не была добра ідея про Івана, як ся збавити ґеніалной думкы.
Днї і місяцї помалы убігали, а Іван ся чім дале, тым веце знепокоёвав, ба аж мучів. 

Ним проклята ґеніална думка собі і надале спокійно сидїла в найзасунутїшім мозґо-
вім завітї ёго головы. Вытворила сі там приємне бываня, а мала там на то ай достаток 
простору. Была то предсі лем голова обычайного, скромного селяна, котра не была 
аж так повна думок.

Іван доконця надобыв таке неприємне чутя, же думцї ся ани вон не хотїло, так ся 
там приємно чула, потвора якась. За тот час перебываня в ёго голові ся ани не псула, 
ба наспак, чім ся в бівшій мірї удомашнёвала, тым была лїпша і якостнїша. Наіснї 
мала на то добры условія.

Но нутканя высловити публічно ґеніалну думку у Івана суставнї наростало, а уж 
было про нёго незнесителне. Трапив ся, худачиско, похудїв а ледва ходив. Нервозіта 
ся у нёго збівшовала зо дня на день. Люде ся го зачали странити, підозриво сі го об-
зерали а невіруючо крутили над ним головы. Просто, про Івана то уж была траґічно 
незнесителна сітуація. 

Аж ту єдного дня, кедь уж хрестян начісто пропадав до безнадїйности, пришов 
на ґеніалный напад. Тырвало му то довго, покы ід нёму пришов, але радше даякый 
напад, як жадный. Тот напад ся зродив, як інакше, неочековано. Зродив ся в сусїднїм 
мозґовім завітї, де перебывала ґеніална думка. Очівіснї ся наінфіковав од ґеніалной 
думкы. Тот напад быв доконця ґеніалнїшый як сама ґеніална думка, котрой ся не міг 
так довго збавити.

– Уж то маю! – выкрикнув радостно, цїлый щастливый.
– Затаю єй, а готово! Просто буду мовчати як гріб, а ай про думку буде таке рїшіня 

достойнїше. Тадь кажда думка, ці уж є обычайна, спроста, глупа, наівна, необычайна 
або ґеніална є лем дотогды, покы єй перед дакым не высловите наголос, або не напи-
шете на папірь і не дасте дакому прочітати.

Наш Іван ся несконало потїшыв. Такой го перестала болїти голова, злїпшыла ся 
му наладженость, а світ ся став про нёго зась красный.

Обычайный валальскый хлопак Іван прияв найлїпше рїшіня, яке міг. Буде мов-
чати як рыба, а зохабить сі ґеніалну думку про себе. Про істоту. Або на гіршы часы?

ПІКАССОВЕ ТУШІНЯ
Говорить ся, же пес є найлїпшым приятелём чоловіка. Дашто на тім буде правды. 

Тот, хто є або быв властником пса, знає о чім говорю.
Тото міле створїня вас николи не скламле, стоїть коло вас ай в тых найтяжшых 

жывотных сітуаціях, видно на нїм як з вами сочувствує а хоче вам помочі. Робить 
вам в жывотї радость, потїшіня, а што є найважнїше, николи вам не надає і не опо-
нує.

Фурт, а ай з порозумлїнем сі выслухать вашы погляды а своє соглашіня з нима дає 
наяво верчінём хвоста а мілым свойскым поглядом прямо до очей. Николи вам не 
протиречіть, хоць раз за час проявить своє несоглашіня з вашыма приказами а знає 
ся уразити. Но ёго способ є так мілый, же му в тім моментї одпустите і сміло продов-
жуєте в діалоґу.

Кедь сі пса выховаєте од маленька а будете з ним заобходити достойно, буде вас 
слухати на слово. Тогды про вас зробить вшытко, што сі лем задумаєте, вшытко, што 
може пес про чоловіка зробити. Стане ся вашым вірным і одданым супутником.

Властником такого пса быв ай інжінїр Філіп, заможный старый паробок, котрый 
не мав в жывотї щастя на жены. Просто, дотеперь ся му не подарило надвязати ни-
якый важный контакт із женов, котра бы му была підпоров в ёго жывотї, з котров 
бы доказав реалізовати свої залюбы а способ жывота, а з котров бы міг в добрім ай в 
злім в покою встарїти. Нe жебы не пробовав надвязати контакты із женами. Ой-ёй, 
такых спроб было у нёго аж-аж. Но, жаль богу, фурт то про нёго скончіло неуспіхом. 
Не зато, жебы быв планый чоловік. То нї. Наопак, быв то великый добрачиско, кот-
рого бы сьте могли, як ся говорить, натерти на хлїб як масло. Просто, посуджовав 
людей подля себе. Ід каждій женї быв мілый, довірливый, ґалантный із змыслом про 
справодливость.

То была наісто главна прічіна ёго неуспіху. Як кобы ід собі притяговав жены, кот-
рым такы характеровы властности хыбовали. Фізічно не вызерав бог знає як, але 
тоты недостаткы компензовав своїм характером і добротов, котра у нёго гранічіла 
аж з простодушностёв.

Як чутливый хлоп, пережывав такы розчарованя барз тяжко. Прияв зато рїшіня, 
же є уж на часї з тым дашто робити. Мусить то быти радікалне рїшіня, котре змі-
нить ёго дотеперїшнїй жывот. Такым рїшінём про нёго было, же сі заобстарать пса. 
Порадили му то ёго колеґове з роботы, котры уж были властниками псів. Часто му 
бісїдовали, як ся властници псів стрїчають в парку, як без проблемів а посередниц-
твом псів надвязують бісїду, новы контакты а знамости а як велё ся дізнають о своїх 
сусїдох, ай о жывотї цїлково.

Єдного дня, з добрым наміром, же сі такого супутника заобстарать ай він, выбрав 
ся до притулку про псів. Потребовав уж неодкладно такого супутника, котрый му 
выповнить пустоту в ёго жывотї, жебы сі міг отворено побісїдовати в ёго простор-
нім тройізбовім комфортнім і луксуснї зарядженім квартелю.

Інжінїр быв школованый чоловік, із шырокым розглядом а  зналостями, з  доб-
рї плаченов роботов, также бідов не терпів. Зато ай так вызерав ёго картель. Быв 

зарядженый дорогоцїнным антікварным бутором, перзьскыма покровцями, доро-
гоцїнныма оріґіналныма образами а вітрінами повныма дорогоцїнного кітайского 
порцелану. Нештілово в ёго квартелю пособив лем обровскый японьскый телевізор, 
позеранём котрого сі выповняв довгы нудны вечеры сам, як кіл в плотї. Участь пса 
бы наіснї ожывила просторы того антікварно зарядженого біту. Но, мусить то быти 
пес, котрый бы своїм вызором, характером і інтелектом мав дружне одношіня не лем 
ід панови, але ай ід такому заряджіню.

Путёв до притулку ся інжінїр чім дале, тым веце внутрїшнё утверджовав, же то 
буде найлїпше рїшіня. Фурт му в тім ёго квартелю дашто хыбовало.

Притулок ся находив на краю міста а про інжінїра не быв проблем го найти. Уж 
здалека было чути брехот псів, котры з надїёв чекали на своїх новых властників.

Запарковав авто а вступив до притулку. Брехотаня псів ся іщі веце зінтензівнило. 
Каждый пес хотїв навщівника на себе упозорнити і представити ся в тім найлїпшім 
світлї. Внимавость нашого інжінїра збудив єден з них в недалекій клїтцї. Не брехав, 
лем слушнї стояв за желїзнов мережов, як кобы мав вычіткы сумлїня, же ся находить 
в притулку. Хоць вертїв хвостиком, но быв смутный. Зармученым, но таємным по-
глядом позерав раз на інжінїра, раз до землї. Пес з такым поглядом інжінїра такой 
зауяв. Інжінїр быв як в семім небі, як кобы відїв сам себе. Скламаный а смутный пес. 
Пес, котрый мусив пережыти велике скламаня а бог знає што перетерпіти, кедь ся 
нашов в притулку.

– Мілый, златый, ай ты потребуєш поміч, не лем я, – говорив сі в духу інжінїр, – 
мы двоми сьме уж теперь близкы душы. Внимаво а одважно приступив близше ід 
клїтцї, жебы сі пса лїпше попозерав.

Пес зінтензівнив верчіня хвостом, бо зареґістровав інтерес пана о нёго. Двиг нув 
голову, попозерав ся на інжінїра а ненаподобуючім поглядом із одповідаючов інтен-
зівностёв на нёго забрехав. Так му передав сердечный приятельскый поздрав.

Пес приступив тыж ближе ід мережі а уже смілїше забрехав.
– Гав! Было уже на часї же-сь ся ту зъявив. Де-сь быв детеперь? Чекам ту на тебе 

уже довго, видиш в якых невыгодных просторах ту жыю! – попозерав ся по клїтцї 
а двараз ї обігнув довкола. Вернув ся ід мережі а інтеліґентным поглядом ся запо-
зерав інжінїрови рівно до очей. Ёго погляд быв многоговорячій: – „Возьмий сі ня 
домів, а я ті буду приятелём, не обануєш”.

Інжінїрови ся од радости розъяснили очі, як кобы псови розумів. Зогнув ся і пси-
ка нїжно погладив по голові, котру му інтеліґентный пес з радостёв наставив. Меджі 
нима як кобы перескочіла іскра. В тім моментї было вшытко вырїшене.

– Беру того пса, – повів енерґічно інжінїр ведучій притулку, – акуратнї такого пса 
потребую.

Рїшіня на інжінїра пришло скоростёв блеску, над ним ся і він сам почудовав, но 
чутя дружности были так міцны, же не міг прияти інакше рїшіня.

Властнічка притулку понукала інжінїрови ай інакшых псів, великого і  малого 
зросту. Ненападнї му пояснёвала, же в сучасных тяжкых часох сі люде выберають 
главнї псів на вартованя домів або квартелїв. Економічна сітуація є плана, а предсі 
великы племена псів докажуть потенціалных злодіїв одрадити од їх замірів.

Як кобы сыпала горох на стїну. Даремне было її снажіня. Хлоп єй нияк не слухав 
а не міг одторгнути зрак од розкошного псика. Не дав ся нияк одбити а твердоглаво 

і настойчіво тырвав на своїм. Конець-кінцїв властнічка была рада, же сі пан выбрав 
хоць даякого пса. Тїшыло єй, же пес буде в добрых руках, кедь буде мати так інтелі-
ґентного пана.

Пес збачів, же вшытко, што ся перед ёго клїтков дїє, є штось выняткове, штось 
таке, што овпливнить ёго далшый жывот. Зачав щастно побіговати по клїтцї своїм 
ненаподобуючім, кус смішным способом і спокійно сі брехав.

По заряджіню належных формаліт, основных інформацій і інштрукцій властніч-
кы притулку сі міг інжінїр взяти пса. Быв так щастный, же пса сі цїлов путёв ід авту 
нїс на руках, жебы сі то пес не роздумав а небодай не утїк.

Нашого пса ани во снї не напали такы думкы. Тадь на таку прилежітость чекав 
довгый час. Несеный на руках ся інтензівнїше притулив ід новому панови, спокійно 
сі хавкнув і покывав головов.

Інжінїр ся од щастя надхынав а быв рад, же ёго добре тушіня ся наповнило. Буде 
конець нудным вечерам, пережываным перед телевізором. Теперь буде мати супут-
ника, з котрым буде розоберати телевізны серіалы а може сі з ним бісїдовати кілько 
хоче, а о чім лем хоче.

Своїм способом ся обидвоми на себе як характерово, так і фізічно подобали. Не 
надарьмо ся говорить, же якый пан, такый пес.

Уже путёв домів інжінїр інтензівнї роздумовав над меном свого нового супутни-
ка. Мусить то быти мено подля ёго представы. Не тырвало му то довго, накілько быв 
великым любителём малярьского уменя, дав свому псикови незвыкле, но пасуюче 
мено – Пікассо.

Жебы сі пес на мено звыкав, ословлёвав го так цїлов драгов. Нашого „маляря” 
таке мено нияк не вырушовало. Подстатне про нёго было, же має нового ґазду. Што 
там по менї, главне є мати новый домов і реґуларну страву. На початку на таке ос-
ловлїня лем двигав обервы, як кoбы похыбовав, о што ґаздови іде, а цi то думать до-
справды з такым меном. Но кедь то чув уже по стоцятый раз, зачало го то отравляти 
а наголос забрехав, жебы пана зацыткав. Потребовав сі предсі оддыхнути а в покою 
подримкати, снивати о новім домові. Ани сі не усвідомив, яку радость ґаздови спо-
собив, бо тот взяв ёго бреханя як суглас з меном.

– Боже, ты-сь такый мудрый пес. Віджу, же ся ті таке мено полюбило. Кедь так на 
тебе позерам, ты мусиш мати в собі ай кус умелця, – звискнув од радости інжінїр. 
– Увидиш, будеме сі розуміти! Будеме ходити вєдно на вернісажы куповати новы 
образы, самособов з твоїм сугласом, – надхынав ся інжінїр.

Так сі пан інжінїр принїс із негостинного притулку до луксуснї зарядженого квар-
телю пса, бассета. Є то пес з мілов тварёв, загадным, аж наївным поглядом, куртыма 
ногами і великыма ухами, котры му вісять аж по землю.

Пікассів умелецькый вкус ся проявив такой, кедь вкрочіли до квартелю. В тім мо-
ментї ся му полюбив бідермаєровскый діван з року 1816. Прибіг ід нёму а цїлый роз-
радощеный з вертячім хвостиком на нёго выскочів, і лїг сі. Выбрав сі го сам, а знав 
чом. Діван ся находив прямо перед японьскым телевізором в комфортній оддалено-
сти од образовкы.

– То буде одтеперь моє місце. Є як створене на позераня моїх облюбленых любов-
ных серіалів, – повів сі в духу Пікассо.

Уже знав, же ся став мілачіком свого ґазды, так сі то доволив зловжыти. Ёго рїші-

ня анектовати діван было єднозначне. Міцно ся на нїм усалашыв, злегка ся зарыв, 
а з головов положенов на переднїх лабках многоговорячо попозерав на заскоченого 
ґазду.

Про інжінїра так зістало на позераня телевізора менше комфортне кресло, но 
в єднако достойній антікварній цїнї.

Жебы не робив своёму мену ганьбу, Пікассо ся намагав скоро каждый день одвдя-
чіти інжінїрови художнїм твором, самособов свойскым способом, подля своїх схоп-
ностей і можностей. Не лем зато, же го зауяв антікварный цїнный діван і антікварны 
образы, але і зато, же ся пробовав і сам художнї проявити.

Уже в день приходу до квартелю своїма куртыма лабками і великыма ухами вытво-
рив на підлозї ходбы незвычайны образы, котры ґазду зараз зауяли, а належно го 
зато похвалив. Чім веце ґазда Пікасса хвалив, тым веце быв Пікассо снаживый. Ёго 
творы не мали, правда, незвычайный зъяв а скорїше припоминали модерне уменя, 
но і так робили панови інжінїрови велику радость.

Ходбу, на презентованя свого уменя, сі Пікассо облюбив передовшыткым тогды, 
кедь ся вертали домів з прогулёк за доджа. Тогды Пікассо цїлый щаст ный, же є в те-
плім і  сухім квартелю, творив інтензівнїше, аж так, же свою художню творчость 
охабляв нелем на підлозї, але і на стїнах ходбы, даколи, кедь поряднї вірґнув ухами, 
так аж на плафонї. Намагав ся дожычіти ґаздови приємне умелецьке пережываня, 
а ґазда го зато фурт нїжно погладив, а цїлого го высушыв леняным утераком.

В такім душевнім спокою і взаємнім порозумлїню сі тота інтересна парка цїлый 
час спокійно нажывала. Пан ся доконало о Пікасса старав, а Пікассо ся художнї про-
явлёвав. Їх облюбленов взаємнов актівітов, окрем позераня телевізора, были реґу-
ларны прогулькы в містьскім парку, де ся могли стрїчати з людми і псами протилеж-
ных полів. Приходом супутника Пікасса інжінїрови наросло еґо. Тайнї ся надїяв, же 
конечнї надвяже певный і тырвалый контакт з даяков женов.

Першы гуслї в тім грав Пікассо. Уж лем кедь надышов коло дакого, демон штровав 
свої кваліты пышно двигнутов головов і довгым хвостом, котрым миґав на вшыт-
кы бокы. А кедь надышов коло даякого пса, гнедь ся похвалив, якый має чудесный 
жывот в краснім квартелю, а як сі выховав пана подля своїх представ. Так то было 
ай в тот інкрімінованый день. Пан із своїм псом ся проходили по парку, кедь ся на 
сценї зъявила красна сучка кокершпаньєла з пантликом на шыї вєдно із сімпатічнов 
женов, шувнї выпарадженов.

Пікассови велё не требало. Як майстер імпровізації зачав елеґантнї побіговати по-
перед сучку і пробовав смішным, но плавным погынанём свого тїла збудити у нёй 
інтерес. Не забыв притім ай зводнї крутити хвостом.

Сучка, як на потвору, нияк не реаґовала, ба настрашила ся і сховала ся за ногы 
своёй ґаздынї. Пікасса то нияк не одрадило. Збачів недалеко лїтаючого мотылика 
а без проблемів ся пустив за ним.

– Но, почекай, ты надумана парадніцё, я ті укажу якый єм способный звірёловець, 
аж теперь увидиш, што в мі є, – голоснї забрехав. Так ся сконцентровав на мотылика, 
же не збачів перед собов фонтану і пристав рівно в нїй.

Холодна вода Пікасса нараз пробаторила. Як змокнута курка із задуманым, но 
смутным поглядом слїдив, як надумана опантликована кокершпаньєліця одходить 
із своёв ґаздынёв гет, жебы їх, не дай боже, не попырскав водов.

Но з другого боку, купаня у фонтанї, Пікасса освіжыло. І так потребовав прийти 
ід собі по так міцнім чувстві любви. Тяжко, з проблемами, за актівной помочі свого 
пана вылїз з фонтаны. На сухій земли зробив то, што робить каждый справный пес 
– добрї ся стряс.

Што хотїла нагода, поряднї обрызкав свого пана і блондіну сидячу на недалекій 
лавочцї. Порядный привал воды єй змочів білу блузку так, же ся могла рівно приго-
лосити на конкурз „місс мокре трічко”.

Блондіна з  неочекованым выкриком выскочіла з  лавочкы. Но, на почудованя, 
нияк ся не злостила, ба наспак, на обидвох незбедників ся преміло засміяла.

Інжінїр, як справный джентылмен з оправданём приступив ід молодій дамі і на-
магав ся їй помочі коло одстранёваня наслїдків неочекованого поступу свого Пі-
касса. Обрызкана блондінка з прекрасным усмівом сі делікатным способом утерала 
мокру блузку, приступила ід Пікассови і нїжно го погладила.

– Перебачте, слечна, – закоктав інжінїр, – але мій пес не звыкне скакати до фон-
таны лем так, стало ся то першый раз одколи сьме вєдно. Не знаю, што то до нёго 
вошло. Шкоду вам вынагороджу, про мене то не буде проблем, – повів інжінїр гань-
бливым голосом.

– Нї, нї, пане, ніч траґічне ся не стало. Тадь є то лем вода а за пару минут то высх-
не, – повіла блондінка, но про істоту сі обидвома руками утерала блузку на великых 
грудёх так, жебы то інжінїр спостеріг.

– Не робте сі старости. То ся може притрафити хоцькому. Я люблю псів, знаю їх 
справованя, а тыж єм кінолоґічка. Ваш пес є барз мілый, а притім необычайный, так 
то має у мене уж допереду одпущене, – повіла міло. 

– Вызерать, же є добрї кормленый. Віджу му то на серсти. Уж минуле єм вас зареґі-
стровала в парку а пришла єм ід заключіню, же сьте барз добрї зограта пара. Тот пес 
ід вам доконало пасує, а обидвоми пособите інтеліґентнї і спокійнї, – а гунцутьскы 
ся попозерала на хлопа і пса.

– Знаєте, жыєме вєдно уж довше а звыкли сьме сі на себе. Пес мі робить радость 
а єм з ним максімално спокійный, – скромнї познаменав інжінїр.

– Вы мусите быти тыж добрый чоловік, кедь ся так доконало стараєте о пса, – за-
лестила ся блондінка.

– Жыю сам, а пес є мій єдиный супутник, з котрым сі можу дома побісїдовати, – 
повів смутным голосом муж і задумав ся. По хвілї ся спамнятав:

– Пребачте, слечно, єм такый неуцтивый. Забыв єм ся вам представити. Моє мено 
є Філіп а тот незбедник, котрый вас обрызкав водов, ся зве Пікассо, – повів інжінїр 
а елеґантнї ся уклонив.

– Тїшить ня, – нїжно зареаґовала слечна, – моє мено є Еріка. 
Зогнула ся над Пікасса, котрый єй суставнї слїдовав, міло ся ід нёму приговорила:
– Но што, ты выкупаный красавець, не уближыв єсь сі? Тобі ся жыє, кедь маш та-

кого доброго ґазду, лем што є правда, – повіла а погладила пса по голові.
Пікассо, як слушный пес, завертїв хвостиском, но не перестав Еріку внимаво і не-

довірливо слїдити своїм поглядом.
– Потїшіня є на моїй сторонї, – повів інжінїр Філіп, жебы обернув позорность на 

себе.
– Є  міле стрїтити так інтересну і  притяжливу жену, котра любить звірята. Не 

вшыткы жены мають позітівне одношіня ід звірятам, – повів уже смілїше інжінїр.
– Жена, котра любить псів, не може быти предсі плана, – усуджовав в духу інжінїр.
– А то єм вам іщі не прозрадила, же роблю розгодкыню на выставках і змаганях 

псів, – із слушности порумянїла Еріка і децентнї склопила очі.
– Кедь ся позерам на вашого, пардон твого пса, была бы шкода не спробовати 

з ним щастя на выставцї. Псы незвычайной расы жнуть успіхы на змаганях. Віруй 
мі, має то свої выгоды. Можеш сі фінанчнї привыробити а можете вєдно путовати 
і спознавати світ, – высловила ненападнї свою понуку Еріка.

Філіп ся з інтересом попозерав на Пікасса, котрый фурт слїдовав Еріку і глубоко 
ся задумав.

– Кедь так на Пікасса позерам, маєш правду, є то прекрасный пес а мушу повісти, 
же ай мудрый. Но не знаю, як бы ся то дало в практіцї зреалізовати. Я не знаю, як 
і на што треба приправити пса на таку выставку. Признам ся, дотеперь єм над тым 
ани не роздумовав. – Моя професія мі не дозволює, жебы-м ся му веновав на так 
одборній уровни. Потребує то много часу а я того часу не маю навыше, – повів Філіп 
і безрадно розмахнув руками.

– Не хочу ся внучовати, але кедь не будеш мати ніч проти тому, я бы могла припра-
вити твого пса на змаганя. Знаю, што вшытко розгодцёве од псів пожадують а маю 
і довгорочны скушености з орґанізованём такых змагань. Кедь так позерам на твого 
Пікасса, не было бы тяжке з ним надобыти даяку трофей а з найбівшов правдоподо-
бностёв ай тоту найвысшу. Што ты на то? – усміхла ся на інжінїра. 

Інжінїр Філіп ся серьёзно задумав. Справды, чом бы не дав можность своёму вы-
нятковому псови? Заслужить сі то а буде то забава ай про нёго.

– Є то од тебе барз інтересна і міла понука, Еріка, але не знаю сі представити як бы 
сьме то зреалізовали, – повів уж скоро пересвідченый інжінїр.

– Говориш, же-сь максімалнї заваленый роботов а  кедьже маш мінімалны ску-
шености з тренованём псів, єм охотна вам помочі, бо сьте обидвоми барз сімпатіч-
ны. Но мушу тя варовати, же з приправов пса треба приступити чім скорїше, бо о 
три тыжднї буде велика выставка в єднім крайскім містї. Ходити можу домів к тобі 
а особнї приправлёвати Пікасса. Віджу в нїм великый потенціал успіти уже на тім 
змаганю, – повіла катеґорічно блондінка Еріка.

Приманёваный інжінїр не вагав ани минуту. Сугласив. Слово дало слово і доїдна-
ли ся, же з тренованём зачнуть на наслїдуючій день.

Пікассо і надале з інтересом слїдовав тых двох, котры безстаростно дебатовали, 
хоць в дакотрых моментох му то припоминало воркотаня голубів. Зачудовано кру-
тив головов. Відїло ся му, же бісїдують о нїм а порозумів і тому, же ся готовлять на 
дашто. Но кобы знав бісїдовати языком свого властника, наіснї бы го попередив, же 
то не скончіть добрї. Мав таке неприємне чутя, же ся ближить дака катастрофа.

Од першого моменту, кедь учув на своїй серсти нїжне погладжіня, быв пересвід-
ченый, же не буде проявлёвати сімпатії ід тій женї, хоць ся ід нёму не справовала 
плано. Была то просто якась іраціонална, нічім непідложена антіпатія. Просто так 
то чув.

Синёока довгонога блондінка Еріка бы ся мала полюбити на першый погляд каж-
дому, не то іщі такому смішному, но мілому створїню як быв Пікассо. Але песя ін-
туіція зробила своє.

Уж при першій „робочій” навщіві Ерікы у інжінїра Філіпа Пікассо інштінктівнї 
учув небезпечность важной конкуренції і знижіня інтересу о ёго особу із стороны 
свого ґазды. Прияв рїшіня, же сі перевірить на чіїй сторонї суть сімпатії ёго пана.

Ґалантный інжінїр усадив Еріку, як Пікассо предпокладав, на ёго облюб ле ный 
діван. В тім моментї прибіг ід дівану, выскочів на нёго, розвалив ся коло сидячой 
Ерікы по цїлій довжцї і грубыма лабами з  нёго блондінку вытиснув на окрай. Ін-
жінїр, намісто того, жебы покарав незбедного пса, з усмівом понукнув Еріцї інакше 
місто, правда менше комфортне, но в антікварній цїнности рівноцїнне.

Еріка не протестовала, но її погляд на Пікасса уж не быв так мілый а ай усмів, кот-
рый вергла на Пікасса, не быв аж так отвореный.

Но тогды іщі ани моменталнї щастный пес розваленый на своїм облюбленім ді-
ванї із спокійно вертячім хвостиком, ани наівнї ся посмівкуючій інжінїр, не были 
схопны допустити, же о три тыжднї ся сітуація цїлком оберне, а же бідермаєровскый 
діван ся стане облюбленым місцём Ерікы.

Од того вызначного дня надвязаня контактів інжінїра з Еріков, была у них каждо-
денным гостём а в квартелю ся уже тварила і справовала як домашня панї.

Приправу Пікасса сі взяла на старость самособов она, так як обіцяла. Роботї ся 
оддавала дослїдно, з інтересом уж од початку, а проквітала безмірнов актівностёв.

Найперше Пікассови сконтролёвала і  переміряла великость папулї, триманя 
(в нашім припаді вісїня) ух, триманя хвоста, потім му одміряла шырьку боків і за-
дніцї а велё далшых, про змаганя потребных параметрів.

Пікасса в тім моментї така актівіта Ерікы нияк не вырушовала, бо Еріка мала нїж-
ны палцї а добрї го при тім масіровала.

Наконець Еріка сконштатовала, же то з Пікассом не є аж таке плане, но упозорни-
ла інжінїра, же Пікассо має недостаточный темперамент і приказала ґаздови ограні-
чіти додаваня їдла а продовжыти прогулькы, жебы досяг выставну кондіцію.

Інжінїр поцтиво дотримовав Ерічины інштрукції а при каждоденнім тренінґу пе-
ребіг час заінтересованым участникім приправ на змаганя неочековано скоро.

Наконець настав день, кедь бассет і ёго ґазда насїли до авта і путовали на выста-
ву псів до крайского міста. Ани дакілько стокілометрова оддаленость інжінїра не 
одрадила од участи на змаганю, бо представа успіху і можности стрїт нутя з Еріков 
перемогли над вшыткыма можныма муками путованя. Еріка, як судкыня і орґаніза-
торка змаганя путовала о день скорїше. Стрїтити ся мали аж на выставі, де ся будуть 
посуджовати ай Пікассовы кваліты.

Інжінїр сі в  автї цїлов путёв весело поспівовав, снив о трофеї, котру надобуде 
Пікассо і роздумовав о можности святкованя свого будучого шампіона. Не знав, ці 
будуть ославлёвати з Еріков в даякім рештаврантї уже путёв домів, або аж дома в ін-
тімітї біту.

Пікассо, на роздїл од свого ґазду, сі спокійно подримковав на заднїм сїдадлї 
а ужывав сі путь автом, котру фурт збожнёвав. Быв рад, же шпеціалне їдло і про-
гулькы наконець скончать, а вшытко ся верне до старых заужываных коляїв. На зма-
ганя ся своїм способом тїшыв ай він, бо очековав, же там збачіть новы тварї, а може 
ся му подарить надвязати контакт з даяков сучков. На выставі їх буде дость, а будуть 
там лем самы красавіцї. Быв бы в тім чорт, кобы ся му то не подарило. Мусить за 
кажду цїну на дакотру з них запособити як будучій шампіон.

В такых приємных думках інжінїрови і бассетови тристокілометрова оддаленость 
убігла раз-два. На выставку пришли в предстигу, так мали час на покійну реґістра-
цію пса, на переданя вшыткых потребных документів, на рекоґноскацію терену і на 
погодове занятя місця в одповідаючім боксї. При тых вшыткых роботах неперестан-
но вычековали Еріку, но без успіху.

Уж в боксї зачала на інжінїра приходити нервозіта. Не аж так із змаганя, але з того, 
же в тій масї людей і псів не збачів Еріку. Її фізічна участь бы з нёго стряс ла нервозіту 
а псіхічна підпора з її стороны бы їм обидвом помогла. 

– Може має, біднятко, много роботы а не стигать їх привитати, – уважовав ін-
жінїр.

В боксї ся не стримали довго, бо з ампліона ся озвало їх штартове чісло. Нервоз-
ный інжінїр ся зглубока надыхнув, вхопив пса за ланцок і выкрочів з ним до боду-
ючого кругу. Напята атмосфера на выстависку, хыбуюча Еріка, маса людей і  псів, 
а тыж нервозіта інжінїра ся перенесли ай на інакше покійного Пікасса.

Колїна ся обидвом скоро підломили, кедь їх намісто усмівавой довгоногой бло-
ндінкы витав в кругу намосуреный, безволосый малый хлопик, котрый їх гнедь на 
зачатку писклявым голосом упозорнив на онескореный і непредписовый наступ.

Їх першый неуспіх ся, самособов, проявив ай в далшых частях змаганя. Побігова-
ли там як сполошаны вівцї а на ніч ся не доказали поряднї сконцентровати. Ба ай то, 
што знали, такой забыли.

Кедь сі інжінїр выслухав по абсолвованю цїлого змаганя вердікт прісного а не-
компромісного судцю, скоро одпав. Ёго пес надобыв ледва достаточну за абсолутну 
неприправленость на выставку. Просто, погорїли на цїлій лінії.

Ід авту ся обидвоми вертали ухляты а ледва переплїтали ногами. Дарьмо глядали 
в тій масї людей і звірят кінолоґічку і судкыню Еріку. За тов, як кобы ся земля злегла.

Резултаты змаганя інжінїра уж аж так міцно не трапили. Зачав ся страховати о 
Еріку, ці ся єй небодай штось неочековане не притрафило. А зато не пришла на зма-
ганя. Кобы там была, так за тот час бы їх уж давно выглядала.

На другій сторонї, выхлятый і зачудованый Пікассо свою долю принимав без емо-
ціоналных порывів. Но подстатне было то, же порозумів, же прічінов ёго неуспішно-
го выступлїня на змаганю не быв він, але Еріка. Часть ёго злого тушіня ся уж теперь 
наповнила. 

Безрадны а скламаны вырїшыли, же ся такой вернуть домів. В такім хаосї бы ай 
так Еріку не нашли а чекала їх іщі довга путь автом. Не хотїло ся їм путовати вночі. 
Потребовали ся вернути домів чімскорше, жебы сі в покою в луксуснї зарядженім 
квартелю розобрали взникнуту сітуацію. Мали о чім роздумовати.

Путь назад уж не была так весела і погодова. Пробігала в тихости, розчарованю 
з неуспіху а з непритомности Ерікы. Інжінїр сі не знав нияк ушорити думкы. Бігали 
му по голові як сполошаны мышы. Де настала хыба? Што ся лем могло Еріцї притра-
фити? Потребує мою поміч? Де ся теперь находить? Были сьме на справнім змаганю?

Тых думок было тілько, же ся тяжко концентровав на шоферованя. Доконця ся 
му подарило способити дакілько неприємных сітуацій, котры ся, нащастя, скончіли 
добрї. Зато може подяковати Пікассови, котрый го реґуларно упозорнёвав на дотри-
мованя правил шоферованя голосным бреханём.

Тот ся за бога не міг збавити думкы, же їх неуспіхом на змаганю ся то вшытко іщі 

не скончіло. Ёго чутя го не скламало. Потвердило ся по приходї домів. Быв то про 
них обидвох обровскый шок. 

В просторнім тройізбовім бітї їх витали лем голы стїны. Квартель зівав пус тотов. 
Із вшыткыма старожытностями счезнув ай великый телевізор. Хыбовала доконця 
ай Пікассова облюблена похромована миска, з  котрой так рад выїдав облюблены 
доброты.

Інжінїр ся безвладнї зосыпав на землю і позерав ся на комплетнї вырабованый 
біт. Кедь выголоднїтый Пікассо зістив, же даремно глядать свою миску і діван, лїг сі 
ід свому псіхічно зруйнованому ґаздови на голы паркеты і тяжко сі збыхнув. Аж те-
перь сі усвідомив досяг свого нерозважного скоку до фонтаны сперед трёх тыжднїв. 
Обидвоми уж теперь порозуміли, же за порожнїм квартелём треба глядати довгоно-
гу блондінку Еріку.

З тяжкого шоку ся Пікассо спамнятав аж тогды, кедь го ґазда понукнув конзервов, 
котру нашов шмарену в кутї кухнї, кедь контролёвав остатнї части біту з надїёв, же 
холем штось їм злодії зохабили. Было то даремне. Окрем конзервы в бітї не зістало 
абсолутнї ніч.

Подля вшыткого, конзерву Пікассови зохабила Еріка. Но не порозумів тому, ці 
то было із мілосердности ід нёму, або скорїше як одміна зато, же быв посередником 
стрїтнутя з інжінїром. В тім моментї было про Пікасса подстатне то, же має хоць лем 
штось в жалудку.

Ани по ненасытнім зъїджіню обсягу конзервы Пікасса не опустили вычіткы сум-
лїня. Усвідомив сі свою участь на неприємній сітуації. Но подля нёго, прінціпіалну 
хыбу зробив ёго пан, котрый своїм хвільковым поблузнїнём нале тїв красній довго-
ногій блондінцї а доволив єй вступити до їх притулного біту. Ведь своє одношіня ід 
блондінцї проявив уж при її першій навщіві, но пан не дав на ёго рады.

Самособов, інжінїрови тырвало довше, покы ся спамнятав а передыхав так закер-
ный і неочекаваный поступок блондінкы. Ай сі, бідняк, маленько поплакав.

На другій сторонї го тот неприємный інцідент утвердив в  тім, же вірити може 
уж лем свому найлїпшому а  найвірнїшому приятелёви Пікассови. Наголос, перед 
Пікассом ся заприсягав, же із женами уж не буде надвязовати контакты а буде ся 
сполїгати уж лем на їх взаємне силне приятельство. Обернув ся ід нёму а нїжно го 
погладив по голові.

Пікассо порозумів пановым словам а мілому ґесту і подяковав упрімным погля-
дом. Притулив ся ід панови ближе, аж так, жебы ся взаёмнї зогрїли. Так обидвоми, 
схулены на паркетах, котры їм, хвала богу, злодії не взяли, із запертыма очами розо-
берали далшы крокы в їх неістій будучности. В єднім ся уж теперь утвердили. Кедь 
будуть тримати вєдно, докажуть в  жывотї переконати ай такы неприємности. До 
того часу іщі не знали як, но блондінку Еріку з того єднозначнї выпустили.

Хто знає, де ся теперь довгонога Еріка находить а што робить. Ці споминать на 
тых двох бідняків супутників в теперь нерозкошнї зарядженім квартелю, преснїше 
порожнїм, або даґде оддыхує коло моря, в луксуснї зарядженім готелї за непоцтиво 
зароблены грошы з продая річей з выкрадженого біту інжінїра Філіпа Мудрого.

Хто знає. Може теперь даґде слїдить на свою далшу жертву із псиком незвычай-
ной міруміловной расы. Давайте сі позор! Є небезпечнї красна. Могла бы вам упасти 
до ока і способити неприємность, в тім гіршім припадї ай велику шкоду.

НЕСПРАВОДЛИВЫ ҐЕНЫ
Проблемы дїдичности, одборнї повіджене ґенетікы, занимають не лем уче ных 

і одборників, але уж ай обычайных людей. Може зато сучасна наука, кот ра поступи-
ла допереду а мы ся дізнаєме ужасны річі о тій проблематіцї.

Посередництвом покроку наукы і дослїджованём сьме дістали одповідї на много 
річей, много вопросів, котры сьме сі не знали пояснити. Суть то інтересны річі і про-
блемы, котры суть сучастёв нашого каждоденного жывота, котры можеме позорова-
ти на собі і навколо нас.

Основы ґенетікы заложыв Йоганн Ґреґор Мендел, котрый уж в роцї 1865 высло-
вив першы правила о дїдичности наслїдницькых рисів і властностей.

Ґенетіка патрить меджі біолоґічны наукы. Окрем медицины находить ґенетіка 
выужытя в розплоджованю новых одрод ростлин, уплатнює ся ай при розмножова-
ню господарьскых звірят. 

Нас, лаіків, скорїше інтересує ґенетіка чоловіка. Ґенетіка чоловіка дослїджує 
штруктуры і функції ґенетічных факторів у чоловіка, дослїджує механізмы їх пере-
носу з ґенерації на ґенерацію. То є в короткости одборне пояснїня.

Мы, обычайны люде, не ідеме аж так до глубины такой важной річі як є ґенетіка 
чоловіка. І  так бы сьме тому тяжко порозуміли. Зохабме тоты процесы баданя на 
одборників.

Я, як неодборник в тій проблематіцї, єм тому порозумів так, же то суть річі зало-
жены на біолоґічных процесох, при котрых ся на родічох і  їх потомстві проявлює 
подобность аж тотожность в окремых рисох і властностях. 

Про нас, обычайных лайків не є важне, як процес дїдичности проходить, але то, 
якы схопности сьме здїдили по своїх предкох а як ся на нас проявлюють. Дакотрым 
людём тоты проблемы ходять суставнї по розумі, не дають їм спати. Роздумують о 
них главнї тогды, кедь відять навколо себе або в телевізорї успішных людей, котры 
в жывотї штось доказали, або сі їх люде цїнять, надхынають ся нима. Такы дебаты не 
мають конця-края, а даколи можуть привести людей ай ід великому розчарованю.

Што може быти красше про людей, котры уж того в жывотї дость пережыли, як 
оддыховати дома по роботї, сидїти на ґавчу, попивати винко а  позерати в  телеві-
зорї напинавый філм. Такый погодовый вечур собі зробила і єдна манжельска пара 
– Адріан і  Елена. На спаня было іщі скоро, так зачали розоберати філм, котрый 
смотрили. Быв то інтересный філм з добрым герецькым обсаджінём і з успішным 
концём.

Адріан в  повзнешеній наладї, усалашеный в  креслї сі одхлипнув сластнї з  вина 
і задумано познаменав:

– На мой веру, відїла єсь сама. Так предсі є то правда, же ябко не падать далеко од 
строму.

– На што наражаш, дорогый? – спросила ся нехапаво манжелка.
– Но на тото, же представитель главного ґероя в філмі є сыном знамого і успіш-

ного режісера, котрый режіровав ай тот філм. Гей, гей, уж є то так. Отець талент, ай 
сын талент, – збыхнув сі муж.

– Маєш святу правду, Адріане. Говорить ся тому дїдичность, одборнї ґенетіка. 
Сын правдоподобнї здїдив умелецькы ґены по отцёви а продовжує в ёго слїдї. Але 
мусиш зо мнов сугласити, заграв то безхыбно, лем што є правда. Ай єм сі маленько 
поплакала коло того філму, – повіла іщі розрушена жена.

– Ей, має то дахто щастя в жывотї, кедь здїдить по родічох такый талент, – збых-
нув сі Адріан.

– А што здїдив по родичох я? Мізерну хату на самотї, пану богу за хырбетом, котру 
мушу суставнї оправляти а інвестовати до нёй. Уж ся мі то цїлком зуновало. Чорт бы 
взяв таку хату! Ідеш сі там одпочінути, а вернеш ся домів зробеный як кінь. Уж єм 
з той хаты фрустрованый а то лем через неподарену дїдичность, – повів погоршено 
Адріан.

– Ёй, дорогый, маєш то в голові дакус попутане. Хата, то є дїдовизна, але дїдич-
ность є, кедь ся перенашають схопности з  родічів на дїтей посередництвом ґенів, 
– пояснила му Елена.

– Ага! Но видиш, ани єм не знав, же-сь така мудра, хто бы то до тебе повів. Але 
кедь над тым роздумую, вызерать, же маєш правду. Представ сі, уж тому зачінам 
помалы розуміти, – похвалив муж свою жену.

– Гей, гей, наісто то так буде, як гвариш, – сугласнї покывовав головов. А задумав 
ся.

– Так, наприклад, сын нашого директора. Такый смолош, котрый ледва скон чів 
школу а  уж го ід нам упхали рівно за намістника. Представ сі, лем так, без выбе-
рового процесу, зо дня на день, в тихости а без даякых церемоній. Кедь ся то люде 
в  роботї дізнали, зачали бісїдовати, же то так мусить быти, же тот чоловік наіснї 
діспонує схопностями і знанями мінімално такыма, як мать ёго отець – директор. Ід 
тому є молодый, перспектівный, а на місце намістника як створеный. Тадь то є барз 
талентованый молодый чоловік, з высоков школов, акуратный як ёго отець, – твер-
дили люде. 

Было видно, же з такым поступом директора Адріан не сугласив, но піддав ся ре-
чам колеґів.

– Гей? А што, кобы ёго отець не быв директором? Што бы сьте сі о нїм думали 
і бісїдовали? – іронічно ся го спросила Елена.

– Но в такім припадї бы сьме вшыткы бісїдовали, же што є то за намістника, кот-
рый нічому не розуміє, а ани не може розуміти. Є то обычайный зеленач, без прак-
тікы а скушеностей на так нарочну роботу. Но найперше бы ся мав научіти ходити 
вчаснї до роботы. Няй наперед укаже своїма выслїдками роботы, же на то має, – по-
горшено повів Адріан, злостнї сі переложыв ногу через ногу і задумав ся.

Даякый час му тырвало, покы ся успокоїв, но на тему директорового сына уж не 
хотїв бісїдовати і розоберати єй. Іщі бы ся розпаїдив а зачав бы грїшыти на адресу 
намістника, а на так погодовый вечур бы то было недостойне. Ай так має на планї 
рїшыти проблемы дїдичности, а не директорового сына. Радше сі одпив з вина а гун-
цутьскы ся попозерав на Елену. Хотїв єй запоїти до дебаты на так важну тему, бо 
дотеперь не проявлёвала бог знає якый інтерес о таку дебату.

– Слухай, злата моя, радше мі повідж, як є  то у тебе з  твоёв родинов в  змыслї 
дїдичности, – штухнув до нёй Адріан.

– Перебач, але што є тебе до моёй родины? – почудовала ся Елена. Кедь ся їх ґены 

перенесли, так лем на мене. Ты з тым не маєш ніч сполочне.
– Але подля мене, порядны ґены бы мали перейти ай із жены на мужа, ці нї? – по-

вів премудрено Адріан.
– Представ сі, мав єм в  роботї єдного колеґу. Такый невпелник невалушный, 

обычайный бортак. Лем што ся оженив з дївков ґенералного директора, в тім мо-
ментї на нёго перешли свекровы ґены. Чудесна є тота дїдичность, кедь ґены перей-
дуть посередництвом дївкы на зятя. Та то штось незрозуміле, гейже? – крутив голо-
вов Адріан.

– Узнай, довгы рокы сидїв в учтарни, каждый го переглядав. Таке обычайне ніч, 
котре ся цїлый час грабало в чіслах, о никого ся не інтересовало.

Є правда, же быв лем обычайный учтовник як я, чорт бы то взяв, але і так, чом 
якраз він? Тото мі доднесь не іде до головы. Жебы знав о ґенох дївкы ґенералного 
директора а подля того ся приспособив?

По свадьбі, зараз з нічого ніч ся в нїм зъявили орґанізаторьскы схопности ґене-
ралного директора а подь го, перешов рівно на ґенералне директорство ід свекрови. 
Теперь є вшыткым на очах, каждый го решпектує і честує. Каждый з учтарнї з ним 
хоче быти задобрї, лишкають ся му, найвеце тоты, котры ани не знали, же то быв їх 
колеґа. Просто, стала ся з нёго вызначна персона. Хто бы то до нёго повів, – смутнї 
конштатовав фрустрованый Адріан. 

Зробив сі довшу пазву, котру выужыв на глоток вина і продовжовав:
– Порозумій, моя, я вшыткых із моёй родины подробнї розобрав аж до третёго 

колїна, але не натрафив єм на ніч інтересне. До перуна, што сьме то за родина! Ніч 
выняткове, вшытко обычайны люде, без можности передати потомкам даякы не-
обычайны ґены, – збыхнув сі зармучено.

– Єден мій братранець лозив замолода по горах як алпініста, – спомянула сі Елена, 
– придало бы ся ті то?

Елена хотїла помочі свому мужови за кажду цїну, кедь збачіла, якый є безрадный 
і нещастный, ай напрік тому, же на таку тему не мала дяку говорити.

– Нї, такы ґены не потребую, – повів енерґічно і розчаровано Адріан.
– Што сі почнеме з  ґенами такого вітроплаха. То бы в  нашій родинї вызерало! 

Лозити лем так безцїльнї по горах горї-долов. Як дакы камзікы. Што бы сьме з того 
мали? Тадь то стоїть і дакы грошы, а при тім є то ай небезпечне. Братранець в ниякім 
припадї не приходить до увагы, то мусиш узнати ай ты, – повів катеґорічно Еленин 
муж Адріан.

– Так є ту іщі моя тета, – намагала сі памнять Елена. – Має доконця, як єм чула, 
великы знамости в автосервісї, мнясарни, а бог знає, де всягды.

– Но видиш, – ожыв зараз муж, – то уж є лїпше! А чім ся занимать твоя тета? – за-
вертїв ся в креслї і спокійно сі одпив з вина.

– Кедь сі добрї памнятам, так ся занимать лїчівыма ростлинами, – повіла скромнї 
жена.

– Ага, додумав сі Адріан, – бадателька. Ходить по світї і робить научне баданя на 
ростлинах і їх вплив на людьскый орґанізм і на жывотне окружіня. Так тото є мак-
сімално заслужна професія, котра сі выжадує зналости. Небодай є уж професорка, 
або академічка? То бы быв великый принос про нашу родину, – тїшыв ся в духу, а од 
радости собі тер рукы.



46

– Нї, нї, скоро ся тїшиш, – одповіла Елена. – Она лем тоты лїчівы ростлины збе-
рать, а сама їх потім розмножує. Потім з них выраблять розлічны олїї і кремы на 
рукы, на тварь... Тоты потім продає на пляцу.

– Ёй, боже мій, та то буде лем даяка обычайна мастїчкарька. Жебы то порантало! 
Я такы річі не потребую а барз їм не вірую, – повів скламаный Адріан.

– Може бы ся ті придав сын невластного брата мого отця. Тот даколи робив 
в шпыталю, – продовжовала жена в снажіню помочі скламаному мужови.

– Но видиш, то є уж дашто! О го-го! Оплатило ся ті роздумовати, – потїшыв ся 
муж. – Небодай є даякый знамый хірурґ, такый бы ся нам придав до нашого ґено-
фонду як сіль.

– Нї, ниякый хірурґ то не быв. Робив там як оправарь на економічнім оддї лїню. 
Доконця быв нагородженый діпломом за добры робочі резултаты а то уж штось зна-
чіть! Што ты на то? – хотїла ся похвалити Елена із своёв родинов.

– Так то є уж на поражіня! Ід нічому то не веде, – збыхнув сі муж. – Радше ай на 
твою родину забудеме! Тыж така неподарена родина, як ай моя. Бог нас заваруй пе-
ред таков родинов! То так іщі, жебы ся ід нам нагорнули на навщіву а небодай бы 
хотїли у нас і переночовати. То в ниякім припадї не можу допустити!

Жена змовкла, бо уж вычерпала вшыткых з родины, котрыма хотїла помочі му-
жови в одношіню ід ґенам. Ай самій ся єй не хотїло продовжовати в дебатї на таку 
тему, главнї зато, же муж ся зачав барз грабати в її родинї. То бы не скон чіло в єй 
проспіх. Знала го барз добрї. Ненападнї сі хавкла, чім дала мужови наяво, же уж не 
має інтерес занимати ся проблемами дїдичности.

Но Адріан ся не хотїв лем так легко здати. Хлипнув сі порядный глоток вина а на-
дале інтензівнї роздумовав:

– Возьмийме сі, наприклад, нашого сына, – уважовав наголос сам про себе. – Не-
збедник є то єден наподареный. Не дбав бы вылїзти на скриню ці вышкрябати ся на 
хоцьяку стрїху або стром. Одвагу має, лем што є правда. Є то порядный непоседник, 
а енерґії має на роздаваня.

Теперь уж тому конечнї розумію. Пробуджають ся в нїм ґены жениного братран-
ця – алпіністу. Але як є, меджііншым можне, же з математікы із школы іщі не принїс 
лїпшу знамку як штирку?

Я сам ся грабам в роботї цїлы рокы в чіслах а женина тета – ремеселнічка, мусить 
тыж знати раховати. Мусить робити данёве признаня, выповняти фактуры, также 
рахованя бы єй не мало робити проблемы. Главнї тогды, кедь хоче про себе што-то 
ушпорити.

– Ага, – порозумів Адріан, – в тім припадї буде наіснї по матери.
– Што сі то там шомраш? – спросила ся го подримкуюча Елена. – Зохаб уж на по-

кою тоты ґены а выкашлай ся на то. З тым уж ніч не наробиш!
– Я сі не шомрам, – повів побурено Адріан, – я лем конштатую, же є то несправод-

ливе в одношіню ід нам. Вызерать, же з того факт ніч не буде. Ани в твоїй, ани в моїй 
родинї не є дахто такый, котрый бы нам міг передати добры або вынятковы ґены.

Адріан быв з того вшыткого розчарованый:
– Мати так в родинї порядну дїдичность, ёёёй, то бы было дашто! Уже давно єм 

міг быти холем якым-такым ведучім. Што ведучім, рівно директором! Гей, гей, має 
то хтось щастя в жывотї. Ґены на нёго лем так перескочать а жыє сі як в перинцї, без 

того, жебы ся намагав. На нас ніч таке не перескочіло, нам нихто ніч не дав задарь-
мо, ани тоты неподарены ґены. Не є справодливости на тім світї. Жебы порантало 
тоты ґены, хто ся має в них вызнати? – болестнї сі збыхнув а веце ся ід проблемім 
дїдичности не вертав.

Доразив фляшку вина, жебы перед спанём пришов на оптімістічнїшы думкы. Еле-
на сі меджітым ішла лячі, так єй вычерпали мужовы увагы о несправодливых ґенох.

Ай Адріан наконець порозумів, же то ід нічому не веде. Но порозумів тому, же ся 
потребує поряднї выспати, жебы рано встав свіжый а поцтиво і на час пришов до 
роботы. Там ся може надале „бавити“ цїлый день з чіслами і проклынати несправод-
ливы ґены.

МАЙСТРОВСКЫЙ УДАР
Жывот докаже быти ід нам людём даколи немілосердно твердый, несправoд-

ливый, ба аж крутый. Докаже нам ущедрити тверды раны, з котрых ся не можеме 
довго спамнятати.

Зато мусиме в такых сітуаціях быти прінціпіалны i приправлены принимати ай 
тоты найтвердшы раны, а мусиме ся з нимa знати ай вырівнати. Треба сі выпестова-
ти незломну волю, здатность в одношіню ід хоцьякым лестям з боку жывота.

Кедь будеме діспоновати такыма схопностями а кедь їх повзнесеме позітівныма 
характеровыма властностями, будеме способны переконати вшыткы лести жывота. 
Треба їх лем выужыти в справну хвілю а наша намага не буде даремна.

В жывотї треба знати раны роздавати, але ай приїмати. В реалнім жывотї то уж 
так ходить, же люде з радостёв роздають раны другым, но на другій сторонї, нерадо 
раны приїмають. А ту є тот проблем. Не треба ся бояти раны приїмати, бояти ся 
„ударів“ од другых. Ай таку сітуацію можете належно выужыти на свій хосен.

Тоты раны можуть быти тверды, круты, а даколи ай закерны. В жывотї найдеме 
много людей а тыж много прикладів і способів, як ся ай напрік твердым жывотным 
условіям і нежычливости долї добили до свого цїля. Найлїпшым прикладом про нас 
можуть быти шпортовцї, котры мусять выналожыти огромны фізічны і  псіхічны 
силы на досягнутя своїх выгер.

Гектолїтры поту мусять выпотити на тренінґох, жебы были на змаганя максімал-
но приправлены. Мусять собі много річей одрїкати а концентровати ся на свої по-
винности.

Так приближно бы мав фунґовати ай наш жывот. Зато можеме жывот сміло порів-
нати із запасїнём в боксерьскім рінґу. Там ся раны роздавають, але і приїмають єдна 
радость. Кедь вытримлете, можете выграти, кедь ся піддасте, програєте. Але даколи 
ай ферова програ вам може принести успіх. Треба лем знати, што тым хочете досяг-
нути і яку тактіку боя зволити. 

Утерпите много ран і ударів, але на то ся не позерайте. Майте перед собов фурт 
свій цїль. Буде то через утерпіня, але має то змысел. Буде то ваша выгра. Посудьте 
самы.

Вытренованый і скушеный боксер Роберт наступив на важный майстровскый за-
пас до рінґу.

– Будь днесь, або уж нїґда. Выужый таку шансу і докаж, што в тобі є, – повторяв 
сі суставнї в духу.

Противник, о голову высшый, му не наганяв страх. Наш Роберт мав предсі доко-
нало приправлену стратеґію боя а віра в самого себе му не хыбовала. Знав, што го че-
кать, концентровав ся лем на начасованя свого плану. Не міг ся дочекати вступного 
ґонґу. В рогу рінґу ся скромнї розцвічовав і розрушовав мускулы, на роздїл од свого 
противника. Тот з довіров своёй выгры підскаковав по рінґу, бігав навколо як налпа, 
превказовав ся позерателїм своїма міцныма ґестами і напнутыма свалами.

– Лем ся ты указуй, мій златый, я маю продуманый план, котрый дотягну до кон-
ця! Не будеш лем ты вітязь, – утверджовав ся Роберт.

Озвав ся ґонґ а боксерісты ся запалисто пустили до себе. Задачов нашого шампіо-
на было вытримати боксовати холем дві кола, жебы ёго план не быв підозривый про 
позерателїв. Дакотры з них наіснї ставили ай на нёго, так їм хотїв зохабити бодай 
малу надїй. Даякым ударом противника ся доказав одклонити, дакілько їх ай прияв. 
Уж по першім колї плював кров, но не піддавав ся.

Но в третїм колї пришов з боку противника неочекованый, максімално твердый 
майстровскый удар. Быв то такый удар, же малохто бы то вытримав. По такім дір-
ектї ся наш борець безвладнї зосыпав на землю як міх бандурок. В позераючій салї 
выпукло готове шаленство. Позерателї крічали од радости з такого майстровского 
удару а тїшыли ся з перемогы свого фаворіта. Міцно крічали, гойкали, обнимали ся 
а выкриковали мено свого переможця. Скандованю не было конця-края. 

Роберт з того вшыткого зачув лем голос рінґового судцю, котрый го зачав рахо-
вати:

– Єден,... штири, ... сім, ... девять, десять! Судця розтяг рукы, чім назначів, же запас 
скончів.

Переможець вискав од радости, бігав по рінґу із двигнутыма руками а бухав ся до 
грудей як дака ґоріла. На знак перемогы му рінґовый судця двигнув руку над голову 
а по ґратулаціях натїшеного тренера і масера по малій хвільцї опустили рінґ.

Роберт надале лежав на земли. Судця пришов ід нёму, нахылив ся над нёго і зіщо-
вав, ці дыхать.

– Готово? – спросив ся боксер тихо, жебы го нихто не чув. Судця ся аж сторгнув, 
бо не чекав таку покійну реакцію переможеного.

– Готово, – одповів судця, – можете встати.
– Знаєте што, пане судцё, я собі іщі дакус полежу. Барз ся мі крутить голова а не 

чую ся добрї, – повів судцёви боксер, но уж смілїше, розгоднїше. Про істоту выстру-
гав на твари ґрімасу терплячого чоловіка, жебы го судця посановав.

– Полежати сі можете а віджу, же ай потребуєте, лем што є правда, але в шатни, – 
радікално го напомянув судця.

– Чом? – спросив ся лежачій, – де шатуєте? Я маю часу дость, а вам уж тыж робота 
скончіла.

На знак того сі переложыв ногу через ногу, а рукы за голову. Было видно, же пора-
женому ся в такій позіції лежало барз добрї, ба доконця ся му зъявив усмів на твари.

– Менї є ту добрї, – а покрутив ся на знак комфорту в погодовій позіції.
– Не протиречте, вы сімулант єден неподареный, відїв єм, як сьте боксовали. Уж 

ай увольнийте рінґ, – скрічав уж нервозный судця.
– Інтересовало бы ня, пан судця, де так шатуєте? – спросив ся Роберт і попозерав 

ся судцёви рівно до очей.
– Уж давно мала наступити на дуел далша пара в іншій катеґорії, а вы ту вылїгуєте 

і заваджаєте. Чому не розумієте, вы напасть якась! – скрічав уж з бівшов інтензітов 
голосу судця.

– То ня ани кус не посануєте? Што сьте на мене так прісный, – загундрав Роберт.
– Зохабте ня, покы прийду ід собі, спамнятам ся. Відїли сьте предсі, яку рану єм 

дістав. Тадь сьте стояли коло мене, кедь ся мі то притрафило. Уж сі не памнятаєте?
В тій хвілї ся попід мотузкы выдряпав до рінґу тяжко фучачій главный судця, хлоп 

як гора, з руками як лопаты.

– Што ся ту, про бога, дїє, приятелю? Якы проблемы ту теперь рїшыте? Не видите, 
же позерателї суть уж нервозны і пискають? – повів вытыкаво рінґовому судцёви.

– Тот ту, сімулант єден неподареный, не хоче опустити рінґ, – пояснёвав рінґовый 
судця главному а безраднї притім розмаховав руками.

– Як то, же не хоче? – почудовав ся главный судця а обернув ся на лежачого боксе-
ра.

– Што ту демонштруєте? Чом труцуєте? Уж ай ся поставте на ногы а біжте гет! Не 
стримуйте! Увольнийте простор! Я єм ту главный судця! Одповідам ай за то, што ся 
робить в рінґу, – повів авторітатівно.

– Помалы, помалы, пане, а главнї покій! Вы ня ту не баламутьте своёв авторітов, – 
достойно го уземнив Роберт, – я ся можу выкашлати на авторіты.

– Кедь ся не двигнете, так вам таку єдну вражу, же... злостнї повів главный судця 
а погрозив пястёв лежачому боксерови.

– Нескоро, пане, уж мі єдну вразили, а порядну. Ой-ёй, то была рана як ся па-
трить, то вам повім. Никому таке дашто не желам пережыти, дотеперь мі в голові 
гучіть а прекерно ня болить. А мімоходом, усвідомлюєте сі, же вы на мене не смієте 
крічати? Тадь я чоловік в шоку. Вы, як главный судця, бы сьте мали найлїпше знати, 
як ся справовати ід кнокаутованому боксерови. Хочете, жебы ся мі погіршало? Як 
то будете потім пояснёвати докторьскій комісії? – арґументовав Роберт і выстругав 
чудну ґрімасу.

– Таке дашто єм в своїй судцёвскій карьєрі іщі не зажыв. Мушу то чім скорїше 
вырїшыти, – задумав ся судця. – Як лем того сімуланта выдурю з рінґу?

– Вызерать то так, же єдна вам не стачіла. Потребуєте придати? Не є  проб лем. 
Я як бывшый боксер маю тверду рану, а рана без рукавіцї буде омного болестнїша як 
з рукавіцёв! – погрозив му пястёв під носом главный судця.

В тім моментї ся з репродукторів штадіона озвало енерґічне упозорнїня од суд-
цёвской рады, жебы быв такой увольненый рінґ.

– Вас вызывають, на ваше сумлїня апелують, вы креатуро, – упозорнив го нервоз-
ный главный судця, кедь перестали з рінґовым побіговати по рінґу як сполошаны 
і розмаховати з руками. Приступив ближе ід боксерови Робертови а спросив ся звы-
шеным тоном: 

 – Чули сьте, або сьте по тім ударї ай оглухли?
– Про бога, сумлїня, што то є? Наіснї го із мене выбили тоты раны шампіона. Зна-

єте яка тверда была ёго послїдня рана? Тадь я не знаю, як ся зву а вы мі ту говорите 
о даякім сумлїню, спамнятайте ся!

Меджітым ся до рінґу довалив цїлый судцёвскый збор. В повній зоставі. Дова-
лили ся як дака процесія, така важна сітуація то мусила быти. Обступили лежачого 
Роберта довкола і пустили ся до нёго як осы.

– Маєме тому розуміти, же штрайкуєте? Знають о вашім штрайку вашы обдоры? 
Нам нихто ніч не нагласив, так то є потім нелеґалный штрайк, – повів єден з них.

– Што ту стваряєте, чоловіче божый! Майте розум, што тым хочете властнї досяг-
нути? – придав ся далшый із судцїв.

– Но, конечнї сьме доспіли ід основі нашого проблему. Уж было начасї, – похвалив 
судцёвскый збор Роберт, – уж ня з того лежаня зачали болїти крижы.

– Так слухайте, панове, маю дакілько желань. Скромных, але про мене вaжных, 

а про вас не буде проблем їх выповнити. Так, по перше, жадам бівшый квартель, по 
друге – нове авто, но а послїдне желаня – бівшый заробок, – высыпав із себе нетер-
пезливо, но з належным акцентом на слові „бівшый“ Роберт.

– Вы предсі маєте слушне бываня, кедь ня памнять не кламле, – скочів му до речі 
главный судця.

– То маю, – сугласив боксеріста, – але вы маленькій ґарзонцї говорите слушне 
бываня? Потребую холем тройізбовый просторный біт!

Судцёве дали головы докопы а радили ся. Вызерали як даяке докторьске конзілі-
ум, котре рїшыть необычайну, выняткову операцію. Радили ся, радили, аж наконець 
высловили вердікт, котрый боксера потїшыв:

– Стратьте ся з рінґу, вы напасть якась, квартель буде, такый, якый хочете! – ін-
формовав лежачого главный судця з хмуравов тварёв.

– А авто? – поготово ся спросив уж натїшеный боксер Роберт.
– Як кобы сьте уж єдно не мали, – выпорскнув уж зась главный судця. Было непо-

хыбне, же судцёвска рада го выбрала за посередника в так гакливій сітуації. Предсі 
лем быв як главный судця одповідный за вшытко, што ся робило в рінґу. 

– Маю, то є  правда, але лем обычайну шкодовку, – потвердив борець, а  то іщі 
старый модел. Днеська ся шпортовцї возять на луксуснїшых, продуктівнїшых автах. 
Постачів бы мі ай меншый ненападный мерцедес. Самособов новый, не з автобазару.

– Вы паскуднику єден неподареный, то сі як преставляєте? – скрічав уж ай цїлый 
судцёвскый збор єдногласно із затятыма пястями.

Неспокійне писканя і крічаня позерателїв надале продовжовало, але уж з векшов 
інтензітов.

– Буде і мерцедес, лем ся стады, про бога, чімскорїше прятайте! Не видите, якый 
хаос сьте на штадіонї способили, – зуфало повів главный судця.

– А плат? – енерґічно продекламовав Роберт своє послїднє желаня.
– Маєте слушный, – зарычали зборово вшыткы судцёве з гнївом в очах.
– Мам велику обаву, же не буде стачіти, – отворено повів задуманый Роберт. – 

Теперь, кедь буду властником бівшого біту, поростуть ай выдавкы на бываня. До 
квартелю треба новый бутор а ід тому, кедь буде ай мерцедес, потім...

– Хто сьте вы, же нам кладете такы пожадавкы? – скочів му до речі главный судця, 
од їди уж счервенїтый як пулька. 

– Як то хто? – зачудовав ся Роберт, – тадь то не є основне. Главне є, же єм чоловік 
із своїма потребами, котрый поцтиво репрезентує клуб. Тото вам не стачіть?

Сітуація в рінґу а главнї в салї ся максімално здраматізовала і выострила. Пискот 
не утихав, а зъявили ся уж ай вулґарны покрикы і выгражкы цїлому судцёвскому 
збору. До рінґу зачали падати погарикы од пива і далшы неідентіфікователны річі.

– Чорт то берь, то ся уж не дасть вытримати, я уж не маю сил! – змірено махнув 
руков главный судця, котрому пристав на голові погарик од пива.

– Колеґове, мусиме продовжовати в далшых колах, бо позерателї нас розторгають 
на фалаткы і затовчуть до землї. Зробиме з того ту, безочівого неганебника, ведучо-
го в даякій фабрицї а навышыме му плат, лем няй уж конечнї счезне з рінґу, – повів 
начісто псіхічно зніченый главный судця.

Кедь зачув наш борець таку інформацію, енерґічно выскочів на рівны ногы а зглу-
бока і уцтиво ся поклонив цїлому судцёвскому збору.

– Панове, з цїлой душы вам красно дякую, же сьте мі так ініціатівно і без пробле-
мів выповнили мої скромны желаня. В жывотї на то не забуду а до розторганя тїла 
буду надале прикладно репрезентовати наш клуб, – повів цїлый натїшеный боксер 
Роберт.

З  піднятов головов, усмівом на твари і  свідомостёв заслуженой перемогы ся 
быстро вытратив з рінґу. Была то дотеперь найцїннїша перемога в ёго шпортовій 
карьєрї.

Зараз забыв на вшытку болїсть, а не мав проблемы ани з порядным синяком під 
оком і двома хыбуючіма зубами, котры зохабив в рінґу. Ани сі на них не спомянув. 
Такый выпраск му стояв зато.

З ПЕРЩКОМ1 НА ЯЗЫКУ
Жывот нам даколи приносить несподїваны сітуації, котры го можуть змінити ід 

гіршому, або ід лїпшому. 
Наприклад, такый маленькый плюзґерик на языку є барз неприємна річ, кот ра 

вам може знеприємнити каждоденный жывот. Болить вас, палить вас, а вы сі не мо-
жете помочі, бо ёго лїчіня є тяжке, а не екзістує дотеперь лїк на ёго вылїчіня. А што 
є гірше, скорїше як по тыждню аж двох ся го не збавите.

Просто, тыждень аж два сі мусите вытерпіти тоту болїсть, а притім ся не можете 
поряднї напити або наїсти, бо лем што ся страва або даякый напой дотулить языка, 
зачуєте неприємну болїсть, аж палїня. З бісїдованём то не буде тыж найлїпше, бо на 
бісїдованя мусите хосновати таксамо язык.

Докторы тому плюзґерику говорять „афта”. Він ся творить в поверховых верствах 
слизніцї в устах а може ся вытворити ай під языком, або на ёго гранах. Одборнї по-
віджене, є то запалова хворота уст. У нас, на валалї, сьме тому говорили перщок.

Одборници твердять, же главнов прічінов взникнутя тых плюзґериків є недоста-
ток вітаміну Б і желїза, але главнї стрес. Найвеце постигне дїтей і людей в продук-
тівнім віку. Тот малый вередик може ай праскнути. Тогды способує подраждїня, 
котре може ґрадовати при бісїдованю, їджіню або питю. Болїсть в устах ся зміцнює 
при приниманю квасной, соленой або попреной стравы.

Пережыти таке траплїня ся подарило ай моёму приятелёви Флоріанови. Розповів 
мі о нїм, кедь сьме сі по часї выразили на пиво. Тото приятельске стрїтнутя зорґа-
нізовав він на почесть збавлїня ся той біды і можности, конечнї сі побісїдовати без 
болестных сімптомів той „закерной” і противной хвороты.

– Єм рад, же сі можу з тобов в спокою побісїдовати. Повім ті правду, не бі сї довав 
єм поряднї з  никым уж два тыжднї. Нормалнї мі то уж зачало помалы лїзти на 
нервы, – повів спокійно з усмівом на твари.

– Так бісїдуй, сміло, што вшытко ся ті трафило за тот час, – вызвідав єм і нетер-
пезливо єм ся завертїв на стілцю. 

Флоріан сі сластнї одпив порядный глоток пива, повтерав уста і спустив:
– Зачало то, як на потвору, авкурат через вікенд, кедь сі можеш оддыхнути по 

тяжкій тыжднёвій роботї. Така велика смола може постигнути лем мене. В суботу 
скоро рано єм ся збудив на підозриве сверблїня на языку і паливу болїсть в устах. 
Палцём єм хотїв напыцяти, де ня то конкретно болить, но в тім моментї єм од бо-
лести зрычав як олінь. Манжелка перестрашено выскочіла з постели як серна і хо-
пила ся за сердце.

– Што-сь з розуму зышов, ты больване єден! Так єм ся перепудила, же єм скоро 
дістала інфаркт. Ты-сь ненормалный! Што тя то напало, наще рано мі способлёвати 
такый шок! – крічала і тримала ся фурт за сердце.

– Хотїв єм ся єй оправдати і пояснити, же ся мі вышмарило на языку даке свинь-
ство, но вышли із мене лем даякы пазвучкы а зась єм зрычав як лев.

– Слухай ня, то мі робиш нароком? Не маєш што робити, лем ня так скоро рано 
1 Перщок – одборнї афта (з ґрецьк.), мед. – запалїня слызной оболонкы рота на языку

стресовати? Котрый нормалный чоловік бунтошить в  суботу скоро рано, кедь сі 
можеме дакус довше поспати? То мі робиш умыселнї, жебы-сь мі способив інфаркт? 
То бы ся ті придало, гейже! Знаю над чім роздумуєш, не ганьбиш ся так усуджовати 
о своїй присяжній манжелцї?

– Но збогом, уж є то ту. Звада скоро рано, а я так терплю. Уж лем тото мі хыбо-
вало, – подумав єм сі. Проговорити єм ся веце не оповажив, так єм руков указовав 
манжелцї на вываленый язык, жебы мі увірила. З  неохотов ся двигла із постели 
і пришла ід домі:

– Веце отворь уста! Укаж няй ся на тот твій „підрїзаный” язык попозерам, – за-
дудрала.

– Палцём спробовала кончік мого языка. Тото не мала робити. Скрічав єм так, же 
ня сусїдове мусили чути аж на семім штоку. Жена перепуджено од мене одскочіла, 
положыла сі рукы в бік і нервозно крутила головов:

 – Но є там того! Якась мала біла точка на языку а ты рычіш, як кобы ті вырїзова-
ли язык. Є правда, же штось таке єм в жывотї не відїла, но тото тя не сповномоцнює 
верещати скоро рано на цїле обыстя і страшити властну жену.

– Хотїв єм єй пояснити, же є то болестиве, но намісто того єм зaсь зъёйкнув. Дав 
єм сі руку на уста і затварив єм ся виновато.

– Прошу тя, уж ай перестань, ты боягузе, што єсь то за хлопа, – повіла жена і де-
монштратівно одышла до кухнї приправити фрыштик.

Флоріан знова одпив із пива, причім попозерав ай на мене. Ай я сі одпив і слухав 
єм з напятём дале:

– Моя рання гіґіена пробігла без чіщіня зубів, бо бы то было готове самоубив-
ство. Ай фрыштик єм про істоту выхабив. Мырмлянём і ґестами єм попросив жену, 
жебы мі зробила холем каву, конець-кінцїв єм уж ай так потребовав дашто тепле до 
жалудка. Жена, ай напрік раннёму інціденту мі каву зробила, принесла і положыла 
перед мене. Так єм ся тїшыв на каву, же єм забыв на перщок і зо смаком єм сі з нёй 
хлипнув порядный глоток. А тото єм не мав робити. Од болести єм зревав як даке 
дике звіря. Што чорт не хотїв, розолляв єм каву по собі ай по столї. Готова катастро-
фа!

Обїднав єм далше пиво, а Флоріан сугласнї кывнув головов, придав к обїднавцї 
ай дві кавы і продовжовав:

– Знаєш сі представити реакцію моёй жены. Выскочіла як серна з горнятём кавы 
в руцї і розолляла ай вна каву по собі і по покровцю. Звискла, наскоро одбігла до 
кухнї по сервіткы. Вернула ся цїла червена і напаїджена як пулька. Суставнї мі кля-
ла:

– Што робиш за дурачіны, ты немегло якесь! Позерай якый свинчік єсь наробив! 
Хто то має за тобов вшытко пораїти і райбати? Мене уж з тебе начісто поразить! 
А  то день іщі лем зачав. Контролюй ся, ты бортаку, а  перестань ся уж сановати, 
нетыкавко якась! Хто ту днесь з тобов вытримле? Тадь то є уж на зошалїня, – повіла 
зуфало.

– Но але узнай, хто мав знати, же горяча кава має такый вплив на перщок? Не 
жычу ті, жебы-сь таке дашто перыжыв. Жена втерала себе, стіл ай покровець, по-
біговала по квартелю і неперестанно боговала цїлу півгодину, – закон чів приятель 
і на знак того, же теперь сі може сміло і спокійно выпити каву, сі театрално, сластнї 

хлипнув з кавы, котру му меджітым принесла чашнічка. Смачно сі мляскнув і про-
довжав:

– Так зачав мій першый день з перщком на языку. Не міг єм ся на ніч концентро-
вати, так єм про істоту перележав і передримав цїле дополудня. А через дриманя 
єм пару раз звискнув, што моїй женї не придало на погодї коло варїня обіду. Мушу 
ся признати, же на обід єм ся тїшыв, бо быв єм голоден як вовк. Поливку єм сі про 
істоту не дав. Узнай, по тых скушеностях з горячов кавов єм не хотїв зась рычати 
як лев. Но друге їдло єм сі уж мусив дати, бо уж єм вмлївав, а од голоду єм скоро 
не відїв. Осторожно, з проблемами єм покоштовав першый фалаток їдла. Но яснї, 
пересолене і щіпляве як ґута! Самособов, вредик зареаґовав по своїм. Мусив єм ся 
міцно перемагати, жебы-м не скрічав. Лем єм сі закрыв уста руков.

– Робиш мі то нароком? Не видиш як терплю? – загугняв єм. – Што-сь выстре-
сована, або што, же-сь пересолила обід? Ай того попрю єсь там не мусила тілько 
насыпати. То ня ани кус не сануєш? – поскаржив єм ся на остру страву.

– Бог бы тя не пожегнав, та бы тя не пожегнав, тадь їдло єм поприла як фурт, – 
выпорскла жена. – Ты сам мі акцентуєш, же попрена страва є здрава і має позітів-
ный вплив на сердечну чінность. Што властнї хочеш? То ня мусиш од божого рана 
так стресовати? Знаєш што? Варь собі сам! А я ся можу на вшытко выкашлати. Не 
єм твоя отрокыня, жебы-м дерла од світаня до змерьку на такого сімуланта, котрый 
ся цїлый день валять на ґавчу а має в собі іщі таку безочівость крітізовати ня!

– Жена ся кус упокоїла, але по хвілї дала далше коло, – продовжовав Фло ріан 
а я з выкатуленыма очами і затаєным дыхом слухав дале Флоріана, котрый з ґеста-
ми здатного герця цітовав дале свою нагнївану жену: 

– А я сі фурт думала, же про хлопа є найтяжша і найзакернїша хворота надха, но 
ты мі доказав, же даякый перщок на языку є сто раз гірша, ты трасорітко якась. Уж 
з тобов не переговорю ани слово, ты сімуланте! – жена бухла руков по столї і демо-
нштратівно одышла. 

Флоріан тыж бухнув по столї і продовжовав:
– Таку дусиву атмосферу єм уж довго не зажыв. Ід покою мі не придала, іщі веце 

мі подраждила перщок. Было то на зошалїня, – сконштатовав приятель Флоріан 
і продовжовав дале:

– Ёйканя, богованя, звады, стрес, нервозіта і голод ня спроваджали цїлый вікенд, 
так сі знаєш представити як єм вызерав, – постяжовав ся.

– В понедїлёк єм мусив наступити до роботы. Признам ся, в кутику душы єм ся 
до роботы ай тїшыв по так розвадженім і перетерпленім вікендї. Роздумовав єм ай, 
же сі возьму доволенку. Но хто бы увірив моїм доводам коло перщка а главнї, як 
бы єм то шефови пояснив? Будь бы ня з дачого підозривав, або бы ня высміяв. Ід 
докторови єм не хотїв іти, бо знаєш яке є наше здравотництво. Будуть тя посылати 
по вшеліякых вышетрїнях а там ті найдуть ай такы хвороты, о котрых ани сам не 
знаєш. Моя скушеность із сучасным ставом нашого здравотництва є така, же покы 
ся дістанеш на шор на вышетрїня, так ай сам выздравієш, або умреш, – Флоріан на 
момент стих.

– Псіхічно ай фізічно зломленый єм ся ледва дотеперив до роботы. Но і так єм 
быв в роботї меджі першыма. Із запалїнём єм ся пустив до роботы, жебы-м забыв 
на плюзґерик і вікендову трапезу дома з женов. По часї пришов до роботы колеґа 

з  канцеларнї. Оддыхнутый, свіжый, з  усмівом на твари, повный енерґії і  такой 
спустив:

– Агой, што ся твариш як кобы ті здохла коза? Кедь на тебе позерам, так єсь мусив 
перегуляти цїлый вікенд. Што-сь ославлёвав, же о тім ніч не знаю? Або ся ті небо-
дай притрафило дашто неприємне в родинї? Вызераш на смерть унавленый, – спро-
сив ся ня а сїв за стіл. Підозриво на мене попозерав і нехапаво закрутив головов. 
Было видно, же нетерпезливо чекать на пояснїня. Мусив єм вызерати барз плано, бо 
з мене не спустив очі. Хотїв єм му одповісти на поздрав, но намісто того єм зъёйк-
нув. Погынанём руков коло головы єм му назначовав, же маю проблем в устах, но 
так нещастно, же єм сі бухнув по устах а гнусный плюзґерик заурядовав. Зъёйкнув 
єм як ґоріла. Плюзґерик мі авкурат праскнув.

Колеґа выскочів із стілця і перестрашено на мене позерав. Двигнув єм лїву руку, 
жебы-м го уклюднив, а правов єм кружыв коло отвореных уст і притім ёйкав. Кедь 
болїсть як-так перестала, обидвома руками єм му указовав, же вшытко є впорядку. 
Видить ся, же мі не порозумів, бо зістав надале стояти з чудесным выразом в облі-
чаю.

Потребовав єм ся спамнятати з той болести і пояснити му моє чудесне справова-
ня. З великов намагов і болестями єм спустив:

– Пребач, але маю великы болести в устах. Голова мі іде од нёй праскнути. Цїлый 
вікенд єм пережыв в стресї а звадах із женов. Малошто єм спав, не можу ся поряднї 
наїсти, просто, катастрофа, – гугняв єм незрозуміло. – Я то уж не вытримлю, вшыт-
ко віджу замолжене, на ніч ся не докажу сконцентровати. Тадь я уж з того скоро 
з  розуму зышов. То є  шаленство, на поражіня, а  то лем через малый плюзґерик,  
– а указав єм плюзґерик. Руков єм сі го подраждив, бо єм мав вываленый язык.  
Самособов зась єм зрычав. Колеґа на мене з ужасом позерав а недовірливо крутив 
головов. Было видно, же мі не порозумів. Моє мырмляня, дудраня, ёйканя і ґестіку-
лація рук з вываленым языком мусили на нёго пособити поплетено. Кедь єм відїв ёго 
блїду тварь з отвореныма устами, было мі ясне, же ніч му не є ясне. Колеґа інтензів-
но роздумовав, а пособив безрадно. Такого зніченого ня в жывотї не відїв. Опертый  
о стіл недовірливо на ня позерав:

– Тот чоловік не може быти впорядку, – уважовав. – Уж кедь єм пришов до кан-
целарнї, ся мі відїв підозривый. Червены, невыспаты очі, сторгана тварь, а ід тому 
особитый тупый погляд а некоордіноване погынаня рук не свідчіли о ничім приєм-
нім. Што ся то з ним поробило? Давай сі позор, чоловіче, – говорив сі колеґа в духу.

– Што то дудрав, же з розуму зышов? Што то гундрав о стресї, голові... болестях... 
катастрофі. Про бога! Колеґа мі зошалїв, є то очівісне. – Господи боже, тадь я у ве-
ликій небезпечности! Мушу ся за кажду цїну а чімскорїше стратити з канцеларнї! 
Лем покій, покій, чоловіче, не панікарь, – горливо уважовав колеґа.

– Як ся рїшать такы сітуації? Ага... ага! Не смієш на нёго крічати, будь ід нёму 
мілый, ... гей, гей, понукний му дашто, што любить, – роздумовав з трясучіма рука-
ми. Наконець нашов рїшіня і выдавив із ся:

– Дома єм не стиг выпити каву, даш сі? Піду до автомату і з радостёв ті принесу, 
– повів осторожнї, мілым і тихонькым голосом.

– Не хотїв єм му ніч говорити, бо фурт єм чув болїсть в устах, лем єм неґатівно 
покывав головов а з руками перед собов го посылав гет. Колеґа сі спокійно збых-

нув а помалы, тихонькым кроком ся вытратив з канцеларнї. Но про істоту путёв ід 
дверём на мене суставнї позерав через плече. На ходбі сі зглубока выдыхнув і пов-
терав холодный пот з чела.

– Мушу ся дакому здовірити, же в канцеларни маю шаленого. Тот Флоріан до-
справды зошалїв. З такым чоловіком ся предсі не дасть робити, ведь я єм в огрожі-
ню жывота, – уважовав.

Напрямив сі то рівно за директором, жебы го як першый попередив о здравотнім 
розположіню свого колеґу Флоріана. Директор мусить мати предсі першый справу 
о сітуації на робочім місцї. Заклёпкав на дверї к секретарцї і без вызваня вступив. 
Напрямив сі то рівно ід дверям директора.

 В тім му путь перегородила секретарька а енерґічно з руками в бік го ословила:
– Гей! Помалы, помалы, чоловіче! Де ся так горнете? Пан директор має важну 

пораду а днеська никого не принимать. Што так важне ся притрафило, же так наще 
рано, без оголошіня ідете отравлёвати директора? – спросила ся го з прісным выра-
зом в твари.

– Я бы радше особнї з паном директором, знаєте, є то важна і гаклива річ,– повів 
заскоченый муж.

Знав, же секретарька є найбівша язычніця в поднику, зато хотїв як першого ін-
формовати директора, жебы то знав з першой рукы.

– Не чули сьте? Не має час! Кедь є то така важна і неодкладна річ, повіджте то 
менї, кедь буде мати час через перерву, так го буду інформовати.

– Але я бы..., – боязливо переговорив муж.
– То ту хочете чекати цїлый день? Вы не маєте нияку роботу? – скочіла му до речі 

і поставила ся перед директоровы дверї.
Не зістало му ніч інше, лем ся секретарцї здовірити. Тота го позорнї слухала 

і крутила головов.
Худак, ани собі не усвідомив, же ся постарав о то, же тота інформація о душевнім 

розположіню ёго колеґы ся скоро розшырить по цїлім поднику, хоць од нёй пожа-
довав обіцяня, же то нїґда никому, під ниякым застрашованём не повість.

Перешла півгодина, но колеґа ся з кавов не вертав. Наіснї ся даґде забісїдовав. 
Тадь в понедїлёк треба з колеґами зробити розбор вікенду. Мене така самота на ро-
бочім місцї ай успокоёвала, бо-м не мусив ніч говорити.

Што чорт не хотїв, в канцеларни задзвонив телефон.
– Но, збогом! Як буду теперь телефоновати з такым здравотным гендікепом? – 

подумав єм сі. – Де є тот чортівскый колеґа? Кедь го найвеце потребую, так счезне. 
Нїт помочі, мушу здвигнути.

– Гало! – зашомрав єм опатернї, даваючі позор на язык. – Представ сі, кликав мі 
рівно директор, котрый мі мілым голосом ознамив, же маю за ним чім скорїше при-
йти до канцеларнї на приятельску дебату. – Чуєш добрї. Сам директор мі телефоно-
вав, така честь, узнай, – повів гордо приятель Флоріан і продовжовав:

– Позваня од директора не можеш одмітнути. Директорів мілый голос ня так за-
мотав, же єм забыв на вредик в  устах. Цїлый взрушеный єм хотїв подяковати за 
позваня, отворив єм уста а намісто подякованя єм зрычав. Вредик заурядовав зась 
по своїм. В слухатку єм чув як директор быстро зложыв телефон. В духу єм сі зана-
давав, же єм ся так зговадив перед директором уж в телефонї, но єдночаснї єм роз-

думовав, чом таке позваня, а з нічого ніч. Што такого ся стало, же сі на ня спомянув 
директор? Роботу сі роблю одповідно, ай до роботы ходжу на час. Так чом тот ди-
ректорів інтерес? А то акурат днесь, кедь не можу поряднї говорити. Рокы ся о мене 
нихто не інтересовав, не то іщі директор. Не дасть ся ніч робити, двигай костру а біж 
за директором, жебы на тебе довго не чекав.

Флоріан ся надыхнув, а я збачів, же нас уже слухать ай чашнічка, што нас обслу-
говала. 

– Моє підозрїня ся збівшыло, кедь єм пришов на директорство. Фурт неприємна 
і гундрава язычніця секретарька мі особнї отворила дверї на директоровій канце-
ларни і дослїджуючім поглядом ня пустила водну. Директор встав споза стола і сер-
дечно ня привитав. Подав мі осторожно руку, а суставнї сі ня обзерав. Понукнув мі 
місце на коженім ґавчу, де сидїли лем вызначны гостї.

– Про бога, што ся то робить? – уважовав єм, – сниє ся мі, або што. Не є то дакый 
жарт? Кедь є то дакый жарт, чом сі на такы глупости выбрав акуратнї мене? Тадь я сі 
одповідно роблю свою роботу, а з такого робочого чоловіка сі робити жарты? Підоз-
риво єм сі обзерав директора і канцеларню з руков на устах, жебы-м не зъёйкнув. 
Мусив єм вызерати як выстрашеный глупак.

– Важу сі вашу одповідну роботу, пане інжінїре, а залежить мі на каждім адміні-
стратівнім працовникови, – повів мілым голосом директор а присів сі опатерно ід 
домі на ґавч.

– Дорогый колеґо, піду рівно на вец. Знам, же маєте намагаву і одповідну робо-
ту, котра выжадує максімалну позорность і концентрованя. Така робота докаже чо-
ловіка значно вычерпати. Розумію ай тому, же може пособити неґатівно на псіхіку 
чоловіка і стресовати го. Я ся старам творити приємны условія в нашім поднику, як 
лем можу. З великов одповідностёв дбаю на псіхогіґіену підрядженых. Слїдую і ре-
ґуларно перевірюю повнїня такых приказів. Зато мі ай ваше здравотне розположіня 
было уж давнїше підозриве, – высловив то важным голосом. Присїв близше ід домі, 
положыв мі руку на плече і отцёвскы продовжовав:

– Чоловіче, тадь вы сьте ня уж другый рік не пожадали о звышіня плату. Повіджте, 
є  тото нормалне? Збудьте ся! Остатнї вашы колеґове ходять за мнов каждый пів-
рік з просьбов на звышіня плату, а вы ніч. Голов горї, пане, треба ся добивати своїх 
прав. А іщі на такій робочій позіції як є ваша. Не треба быти аж такый скромный. 
Так, жебы сьте знали, од днеська ся то змінить. Прияв єм рїшіня, же вам підвышу 
плат. Вірю, же вам то поможе ай по псіхічній сторонї. А же ваше здравотне розполо-
жіня ся тым злїпшить, прийдете на позітівны думкы а будете надале мати радость 
з вашой роботы. Схопте ся, чоловіче, а будьте гордый на себе. Попрошу ай вашого 
колеґу, жебы вас одбременив од дакотрых повинностей так, жебы вас даремно не 
затяжовав, – завершыв свій приговор директор.

– Наіснї єм слухав директора з ідіотьсков тварёв і отвореныма устами а не вірив 
єм властным ухам. 

Директор ня потляпкав приятельскы по плечох і уцтиво выпровадив аж ід две-
рям. Хотїв єм му штось повісти в тім змыслї, же дякую, но директор мі назначів, же 
то є впорядку а же єм сі то заслужыв. Уцтиво єм ся му уклонив а выцофав із канце-
ларнї. Секретарька ня тыж уцтиво выпровадила, а доконця мі ай отворила дверї на 
ходбу.

Путёв до своёй канцеларнї єм збачів на ходбі столець. Мусив єм сі сїсти, жебы-м 
ся з того вшыткого спамнятав. Без той перервы бы-м тяжко дішов до канцеларнї, так 
єм быв розрушеный. Сїв єм сі, опер голову о стїну а зглубока выдыхнув. Потребовав 
єм сі зрекапітуловати, што ся мі дотеперь вшытко притрафило. Но не міг єм не чути 
із сусїднёй канцеларнї взрушену дебату колеґів.

Порозумів єм, же говорять о мі. Спознав єм голос колеґу з канцеларнї, котрый 
твердив, же в послїднїм часї єм ходив до роботы фурт першый а на минуту начас. 
Твердив, же нормалный чоловік таке дашто не робить.

– Наіснї не міг дома спати, а неспавость є предсі першым признаком душевной 
хвороты. А то сьте іщі не відїли днесь рано ёго справованя. Заграбаный в папірях 
з  тупым поглядом в  очах. Ёго рычаня а  підозрива ґестікулація рук з  отвореныма 
устами, но... готове шаленство. Скоро єм з нёго дістав інфаркт, – слухав єм, як намі-
сячный.

– Дала ся чути ай потворьска колеґыня із сусїднёй канцеларнї. Твердила, же уж 
давнїше спостерігала, же не маю вшыткых пять покопі:

– Представте сі, минуле, за цїну поламаня властных нохтїв, выслободив з ліф ту 
таку фіфлену колеґыню, котра там зістала, бо ліфт ся попсув. Повіджте, справує ся 
так судный чололік? Мусить то мати в голові поплетене, кедь ріскує властне здравя 
про другого чоловіка. 

– Но забыла повісти, меджііншым, же тоту колеґыню не знашать а  желала єй, 
жебы в тім ліфтї зістала аж до рана.

Спознав єм ай голос нашого старшого інформатора – пензісту. Мусили рїшыти 
великый проблем, кедь так важный чоловік в поднику зохабив будку стражника-ін-
форматора на любоволю никого. Тыж твердив, же уж давнїше мав чутя, же буду 
мати проблемы. Збыхнув сі а загундрав, же то спознав тогды, кедь єм одмітнув іти 
з ним на пиво, а выбрав єм сі радше громаду ЗРПШ.

Дебата была бурлива а каждый з них твердив, же мав таке передчутя уж давно.
Справа ся мусила шырити быстро, бо до дебаты ся запоїла ай робітнічка з учтарнї 

із другого блоку поднику. Твердила, же єм єдиный з поднику, котрый не фалшовав 
путовны листкы а не придавав на выучтованя листкы МГД выбраны з одпадковых 
кошів.

– Нї, нї, він не може быти впорядку, – завершыла свій приговор. 
– Не розумів єм лем тому, чом вшыткы говорять так траґічно о моїм здравотнім 

розположіню, тадь вредик на языку не є аж така важна або смертелна хворота.
По хвілї єм ся спамнятав і пішов назад до своёй канцеларнї. Сполїгав єм ся, же 

сам і в покою розоберу взникнуту сітуацію, но на роздумованя єм не мав покій ани 
ту. Кажду хвілю хтось отворив дверї на канцеларни а лем так, без поздраву, на мене 
попозерав а одышов. 

Чудне было справованя тых людей. Подумав єм сі, же справа о моїм звышіню пла-
ту вдяка секретарьцї, ся рознесла по поднику як блеск. Каждый хотїв відїти того 
щастливця. Но не міг єм не відїти, же погляды колеґів были скорше жалостны, як 
завистливы. Може собі думали, же справа о моїм звышіню плату є фама, неовірена 
справа, але про істоту ся пришли на мене попозерати. Но я быв увіреный о звышіню 
плату. Тадь сам директор мі то потвердив, а дав слово. Такый жарт бы сі з мене не 
доволив зробити.

Колеґа ся до конця робочого часу до канцеларнї не вернув. Робити надчас в так 
вызначный день єм не хотїв, а ани не міг про тот потворьскый перщок.

На другый день єм пришов до роботы як до іншого світа. Колеґа уж сидїв в канце-
ларни і поцтиво робив. Уцтиво ся поздравив і спросив ся, з чім мі може помочі. Но 
нелем він, але ай остатнї колеґове ся ід домі одразу зачали справовати необычайно 
з порозумлїнём, скоро аж з любвов. Нихто ся ня ніч не просив, а я з охотов мовчав, 
жебы-м сі не подраждив перщок.

Плат мі звышили, роботы убыло, а люде мі дали святый покій. Так настали про 
мене в роботї красны часы. Але ай дома. Кедь єм женї повів о звышіню плату, од 
радости звискла гірше, як я од перщка. Інтересне, же такій інформації зараз порозу-
міла, хоць єм то повів гугняво, мало зрозуміло.

По двох тыжднёх перщок счезнув. Як єм на нёго на зачатку боговав, так єм го 
теперь зачав благодарити.

Так видиш, приятелю мій, якый є тот жывот чудный. Єден день єсь зуфалый а ду-
маш сі, же-сь найнещастнїшый чоловік на світї, а на другый день ся вшытко перевер-
не, а єсь щастный і спокійный, – доповів а зглубока сі выдыхнув приятель Флоріан. 
Допив пиво, весело сі клёпкаючі палцями по столї обїднав далшу рунду.

– Інтересна, аж неувірителна є твоя пригода з перщком. Ґратулую ті ід звышіню 
плату, заслужыв єсь сі то. На тото ся патрить припити сі, – повів єм і двиг нув погар 
з пивом.

– Так вера, патрить ся.
– На здравя!
– На перщок!

Од зоставителькы
Вышла остатня публікація із тріптіху куртых проз автора Міра Жолобаніча і нам 

ся жадать написати пару рядків о першых двох (Захранка, Дуплава верьба) і предста-
вити найновшу – Горечій кавей. Захранка обсягує 19 куртых проз, котрых першоряд-
ным цїлём є побавити чітателя, привести го на позітівнїше назераня на жывот і світ 
навколо себе посередництвом баналных пригод, котры ся можуть трафити хоцькому 
з нас. Можеме їх характерізовати як сітуачный гумор, спрацованый способом роз-
повідача – самого автора, котрый містами коментує взникнувшы сітуації, або лем на 
концю тексту – у розвязцї высловлює єдным-двома речінями заключіня, котре має 
чітателёви послужыти як поучіня, ці як задуманя над взникнувшов сітуаціёв, описа-
нов в повідцї. Характеры постав в повідках Захранкы не суть аж так розвинуты (не є 
на то простор, бо кажда з гуморесок має 2 – 3 стор.), концентрацію автор кладе на дїю. 
Подобным способом суть написаны ай повідкы в другій книжцї – Дуплава верьба.  
В нїй ся автор концентрує на конфлікт меджі мужом і женов. Но ту уже веце розви-
вать характеры своїх постав, зато ай каждому тексту придїлює бівшый простор (од 
4 до 7 сторінок). Довєдна 13 повідок, так як ай в першій книжцї є обогаченых нелем 
вгоднов ілустраціёв од самого автора, але навеце, ай гуморным высловом – афорізмом 
на зачатку тексту, котрый чітателя позітівно наладить і натякне характер главного 
протаґоністы. Бывать ним звычайнї жена – конфліктна, а заєдно префікана, така, што 
запрічінює вшытко зле в жывотї хлопа. Но і так є к нїй розповідач (сам автор) міло-
сердный, доконця єй дає выграти над хлопом.

Девять повідок, котры обсягує Горечій кавей є подобного характеру. Знову іде о по-
бавлїня чітателя на базї істых сітуацій, котры, як зрїлый майстер умелецького слова 
фарбисто выкреслює. 

На роздїл од русиньскых прозаіків старшой ґенерації, главныма поставами пові-
дань Міра Жолобаніча суть містьскы люде, переважно з высокошкольсков освітов, 
добрї сітуованы. Они уже не рїшать вопросы екзістенції, соціалной біды, ці небодай, 
народностны вопросы. Їх знепокоюють проблемы іншого характеру – самота меджі 
людми у великім містї, ці вопросы моралности у меджілюдьскых односинах. Істым 
способом ся із завжываного способу выкреслїня такых містьскых постав вымыкать 
повіданя Піняженка. Тіповым протаґоністом є валальскый старый паробок Додо.  
В Додови, о котрого ся ай в ёго доспілости старать вісемдесятрочна мама (каждый 
день му наварить теплой стравы), можеме збачіти тіпічного старого парібка, кот-
рого мож стрїтити скоро в каждім селї. Кус занедбаного, но спокійного, з неохотов  
к фізічній роботї, зато є Додо довгы рокы незаместнаный, жыє лем з підпоры. Но і к 
нёму є автор мілосердный, так, як ід вшыткым своїм „героям“ – Додо є невыжадуючій 
чоловік. Є спокійный з тым, што має. Любить природу, лїс і звірята в нїм. З нима сі 
розумить може веце, як з людми... 

Але веце о Додови, котрый ся на концю стає скоро аж чудотворнов поставов з ма-
ґічныма схопностями, не прозрадиме. 

Віриме, же повідка о нїм, як ай далшых вісем повідань з гуморным підтоном заін-
тересує честованых чітателїв холем так, як першы дві публікації. Жычіме приємне 
чітаня і будеме чекати на вашы реакції на вебовій сторінцї: www.rusynlit.sk

ПгДр. Кветослава Копорова, ПгД., авторка проєкту. 

Додо є особитый чоловік. Є то хлоп, котрого зохабила жена Додо є особитый чоловік. Є то хлоп, котрого зохабила жена 
уж перед многыма роками. Люде говорять, же то было че-уж перед многыма роками. Люде говорять, же то было че-
рез алкогол, котрому ся надміру оддавав. Но а што говорять рез алкогол, котрому ся надміру оддавав. Но а што говорять 
люде на валалї, то мусить быти правда. Тадь на валалї ся люде на валалї, то мусить быти правда. Тадь на валалї ся 
вшыткы люде добрї познають а як ся говорить, аж до горнця вшыткы люде добрї познають а як ся говорить, аж до горнця 
собі відять.собі відять.
Додо, наспак, говорить, же пити зачав аж з того, же го оха-Додо, наспак, говорить, же пити зачав аж з того, же го оха-
била жена. Теперь, як твердить, не має змысел перестати, бо била жена. Теперь, як твердить, не має змысел перестати, бо 
жена ся му не верне, а до пиятыкы інвестовав уж так много жена ся му не верне, а до пиятыкы інвестовав уж так много 
грошей...грошей...

